
Монгол Улсын Их Хурлын 2018 оны хаврын ээлжит чуулганы 
5 дугаар сарын 04-ний өдөр /Баасан гараг/-ийн 
нэгдсэн хуралдааны гар тэмдэглэл
 


Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 76 гишүүнээс 41 гишүүн ирж, 53.9 хувийн ирцтэйгээр 10 цаг 05 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
 

Чөлөөтэй: Б.Бат-Эрдэнэ, Д.Лүндээжанцан, Д.Оюунхорол, А.Сүхбат;

Эмнэлгийн чөлөөтэй: Б.Жавхлан, О.Содбилэг, Д.Цогтбаатар, Л.Энх-Амгалан, Ж.Энхбаяр;

Тасалсан: Ц.Даваасүрэн, С.Жавхлан, Б.Чойжилсүрэн; 

Хоцорсон: Т.Аюурсайхан – 55 минут, С.Батболд – 1 цаг 10 минут, Ц.Мөнх-Оргил – 54 минут, Л.Оюун-Эрдэнэ – 1 цаг 02 минут, М.Оюунчимэг – 1 цаг 00 минут, Я.Содбаатар – 1 цаг 05 минут, А.Ундраа – 26 минут, С.Эрдэнэ – 1 цаг 02 минут.

Нэг. “Монгол Улсын эдийн засаг, нийгмийг 2017 онд хөгжүүлэх үндсэн чиглэл”-ийн биелэлт /Засгийн газар 2018.03.30-ны өдөр өргөн мэдүүлсэн/
 
Хэлэлцэж буй асуудалтай холбогдуулан Монгол Улсын Шадар сайд Ө.Энхтүвшин, Монгол Улсын сайд, Засгийн газрын Хэрэг эрхлэх газрын дарга Г.Занданшатар, Сангийн сайд Ч.Хүрэлбаатар, Хүнс, хөдөө аж ахуй, хөнгөн үйлдвэрийн сайд Б.Батзориг, Хөдөлмөр, нийгмийн хамгааллын сайд С.Чинзориг,  Монгол Улсын Ерөнхий аудиторын орлогч С.Оюунбилэг, Засгийн газрын Хэрэг эрхлэх газрын дэд дарга У.Бямбасүрэн, Санхүүгийн зохицуулах хорооны дэд дарга Б.Баярсайхан, Зам, тээврийн хөгжлийн яамны Төрийн нарийн бичгийн дарга Ж.Бат-Эрдэнэ, Барилга, хот байгуулалтын яамны Төрийн нарийн бичгийн дарга С.Магнайсүрэн, Үндэсний аудитын газрын Гүйцэтгэлийн аудитын газрын захирал бөгөөд Тэргүүлэх аудитор М.Давааням, Сангийн яамны Эдийн засгийн бодлогын газрын дарга Г.Батхүрэл, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын референт С.Нямбаяр, Эрүүл мэндийн яамны Эрүүл мэндийн хөгжлийн төвийн ерөнхий захирал Э.Содномжамц нар оролцов.

 


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, референт Г.Баярмаа нар байлцав.
 


“Монгол Улсын эдийн засаг, нийгмийг 2017 онд хөгжүүлэх үндсэн чиглэл”-ийн биелэлтийг Монгол Улсын Шадар сайд Ө.Энхтүвшин, Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Б.Дэлгэрсайхан нар танилцуулав. 

 


Илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Ж.Ганбаатар, Ш.Раднаасэд, Г.Тэмүүлэн, Н.Оюундарь, Т.Аюурсайхан, М.Билэгт, Б.Ундармаа, Ё.Баатарбилэг нарын тавьсан асуултад Монгол Улсын сайд, Засгийн газрын Хэрэг эрхлэх газрын дарга Г.Занданшатар, Сангийн сайд Ч.Хүрэлбаатар, Хүнс, хөдөө аж ахуй, хөнгөн үйлдвэрийн сайд Б.Батзориг, Хөдөлмөр, нийгмийн хамгааллын сайд С.Чинзориг, Зам, тээврийн хөгжлийн яамны Төрийн нарийн бичгийн дарга Ж.Бат-Эрдэнэ, Эрүүл мэндийн яамны Эрүүл мэндийн хөгжлийн төвийн ерөнхий захирал Э.Содномжамц нар хариулж, тайлбар хийв. 


Улсын Их Хурлын гишүүд “Монгол Улсын эдийн засаг, нийгмийг 2017 онд хөгжүүлэх үндсэн чиглэл”-ийн биелэлтийг хэлэлцлээ.
 


Үдээс өмнөх хуралдаан 1 цаг 27 минут үргэлжилж, 76 гишүүнээс 64  гишүүн ирж, 84.2 хувийн ирцтэйгээр 11 цаг 34 минутад завсарлав. 
 

Үдээс хойшхи хуралдаан 15 цаг 00 минутад эхлэв. 
 
Чөлөөтэй: Б.Бат-Эрдэнэ, Д.Оюунхорол, А.Сүхбат;

Эмнэлгийн чөлөөтэй: О.Содбилэг, Ж.Энхбаяр;

Тасалсан: О.Баасанхүү, Ж.Бат-Эрдэнэ, С.Батболд, О.Батнасан, Л.Болд, Ц.Гарамжав, Ц.Даваасүрэн, С.Жавхлан, Ц.Мөнх-Оргил, Л.Мөнхбаатар, Г.Мөнхцэцэг, Б.Наранхүү, Н.Номтойбаяр, Х.Нямбаатар, Ц.Нямдорж, Л.Оюун-Эрдэнэ, Я.Санжмятав, Д.Сарангэрэл, Д.Сумъяабазар, Д.Тэрбишдагва, Н.Учрал, Ч.Хүрэлбаатар, Б.Чойжилсүрэн, Б.Энх-Амгалан, С.Эрдэнэ, Д.Эрдэнэбат; 

Хоцорсон: Т.Аюурсайхан – 30 минут, Д.Гантулга – 30 минут, Б.Дэлгэрсайхан – 30 минут, Ж.Мөнхбат – 20 минут, Ч.Улаан – 30 минут, Л.Энхболд – 20 минут.
 

Хоёр. Ерөнхий сайдын мэдээлэл. “Монгол Улсын усны нөөц, ус ашиглалтын өнөөгийн нөхцөл байдал, тулгамдаж байгаа асуудал, цаашид авч хэрэгжүүлэх арга хэмжээний талаар”
 

Ерөнхий сайдын мэдээлэлтэй холбогдуулан Монгол Улсын Ерөнхий сайд У.Хүрэлсүх, Монгол Улсын Шадар сайд Ө.Энхтүвшин, Монгол Улсын сайд, Засгийн газрын Хэрэг эрхлэх газрын дарга Г.Занданшатар, Байгаль орчин, аялал жуулчлалын сайд Н.Цэрэнбат, Батлан хамгаалахын сайд Н.Энхболд, Гадаад харилцааны сайд Д.Цогтбаатар, Барилга, хот байгуулалтын сайд Х.Баделхан, Боловсрол, соёл, шинжлэх ухаан, спортын сайд Ц.Цогзолмаа, Хүнс, хөдөө аж ахуй, хөнгөн үйлдвэрийн сайд Б.Батзориг, Байгаль орчин, аялал жуулчлалын яамны Төрийн нарийн бичгийн дарга Ц.Цэнгэл, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан, Байгаль орчин, аялал жуулчлалын яамны Газар зохион байгуулалт, усны нэгдсэн бодлого зохицуулалтын газрын дарга Ш.Мягмар, мөн яамны Усны нөөцийн хэлтсийн дарга Л.Эрдэнэбулган, Нийтийн аж ахуйн бодлогын хэрэгжилтийг зохицуулах газрын дарга О.Лхагвацэдэн, Уул уурхай, хүнд үйлдвэрийн яамны Бодлогын хэрэгжилтийг зохицуулах газрын дарга Б.Элбэгзаяа, Хүнс, хөдөө аж ахуй, хөнгөн үйлдвэрийн яамны Хяналт шинжилгээ, үнэлгээ, дотоод аудитын газрын ахлах мэргэжилтэн Д.Батмөнх нар оролцов. 
 

Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Мэдээлэл, хяналт шинжилгээ, үнэлгээний хэлтсийн дарга Б.Эрдэнэбилэгт, мөн хэлтсийн Хяналт шинжилгээ, үнэлгээний албаны зөвлөх Ч.Онончимэг нар байлцав.
 

Ерөнхий сайд У.Хүрэлсүх Монгол Улсын усны нөөц, ус ашиглалтын өнөөгийн нөхцөл байдал, тулгамдаж байгаа асуудал, цаашид авч хэрэгжүүлэх арга хэмжээний талаар мэдээлэл хийв. 

Улсын Их Хурал дахь Ардчилсан намын бүлгээс гаргасан санал, дүгнэлтийг Улсын Их Хурлын гишүүн З.Нарантуяа танилцуулав. 
 

Ерөнхий сайдын мэдээлэлтэй холбогдуулан Улсын Их Хурлын гишүүн Ж.Батзандан, З.Нарантуяа нарын тавьсан асуултад Байгаль орчин, аялал жуулчлалын сайд Н.Цэрэнбат, Барилга, хот байгуулалтын сайд Х.Баделхан нар хариулж, тайлбар хийв. 
 

Чуулганы нэгдсэн хуралдаанд Монгол Улсын усны нөөц, ус ашиглалтын өнөөгийн нөхцөл байдал, тулгамдаж байгаа асуудал, цаашид авч хэрэгжүүлэх арга хэмжээний талаархи Монгол Улсын Ерөнхий сайдын мэдээллийг сонсов. 
Бусад. Улсын Их Хурлын гишүүн Ц.Цогзолмаагийн урилгаар Багануур дүүргийн 3 дугаар хорооны иргэдийн төлөөлөл, Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Мандал сумын Засаг даргын Тамгын газрын ажилтнууд, Сэлэнгэ аймгийн Түнхэл тосгоны иргэдийн төлөөлөл, Улсын Их Хурал дахь Ардчилсан намын бүлгийн урилгаар Архангай аймгийн Хотонт сумын иргэдийн төлөөлөл, Улсын Их Хурлын гишүүн Х.Нямбаатарын урилгаар Сонгинохайрхан дүүргийн 26 дугаар хорооны иргэдийн төлөөлөл, Улсын Их Хурлын гишүүн Н.Оюундарийн урилгаар Сэлэнгэ аймгийн Сүхбаатар сумын 2 дугаар багийн иргэдийн төлөөлөл, Улсын Их Хурлын гишүүн А.Ундраагийн урилгаар Баянгол дүүргийн 20 дугаар хорооны иргэдийн төлөөлөл, Улсын Их Хурлын гишүүн Б.Дэлгэрсайханы урилгаар Дорноговь аймгийн Зам-Үүд сумын ерөнхий боловсролын 3 дугаар сургуулийн багш, ажилчид Улсын Их Хурлын чуулганы үйл ажиллагаа, Төрийн ордонтой танилцав. 
 

Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав. 
 

Хуралдаан 2 цаг 12 минут үргэлжилж, ирвэл зохих 76 гишүүнээс 45 гишүүн ирж, 59.0 хувийн ирцтэйгээр 15 цаг 45 минутад өндөрлөв.

Ц.АЛТАН-ОД

 
МОНГОЛ УЛСЫН ИХ ХУРЛЫН 

2018 ОНЫ ХАВРЫН ЭЭЛЖИТ ЧУУЛГАНЫ 

5 ДҮГЭЭР САРЫН 04-НИЙ ӨДӨР /БААСАН ГАРАГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 10 цаг 05 минутад эхлэв.


М.Энхболд: - Улсын Их Хурлын гишүүдийн өглөөний амгаланг айлтгая. Гишүүдийн ирц 53.9 хувьд хүрсэн байна. 10 цаг 05 минут болж байна. 

2018 оны хаврын ээлжит чуулганы 5 дугаар сарын 04-ний өдрийн нэгдсэн хуралдааны ажиллагаа нээснийг мэдэгдье. 


Өнөөдрийн хэлэлцэх асуудал Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлт. Үдээс хойш Ерөнхий сайдын мэдээлэл байгаа. Хэлэлцэх асуудал дээр санал байна уу гишүүдэд. Алга байна. 

Хэлэлцэх асуудалдаа оръё. 
Нэг. “Монгол Улсын эдийн засаг, нийгмийг 2017 онд хөгжүүлэх үндсэн чиглэл”-ийн биелэлт /Засгийн газар 2018.03.30-ны өдөр өргөн мэдүүлсэн/

Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийг хэлэлцэнэ. 
Үндсэн чиглэлийн биелэлтийг Монгол Улсын Шадар сайд Ө.Энхтүвшин танилцуулна. Шадар сайд таныг индэрт урьж байна. 

Ө.Энхтүвшин: - Улсын Их Хурлын дарга, эрхэм гишүүд ээ, 


Монгол Улсын Үндсэн хуулийн 25 дугаар зүйлийн 1 дэх хэсгийн 7, Засгийн газрын тухай хуулийн 25 дугаар зүйлийн 7 дахь хэсгийг үндэслэн Улсын Их Хурлын 2016 оны 70 дугаар тогтоолоор батлагдсан Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийг хуулийн хугацаанд гарган Засгийн газрын хуралдаанаар хэлэлцэж Улсын Их Хуралд өргөн мэдүүлсний дагуу танилцуулж байна. 


Монгол Улсын эдийн засаг, нийгмийг 2017 онд хөгжүүлэх үндсэн чиглэлийн 118 арга хэмжээнд давхардсан тоогоор Монгол Улсын тогтвортой хөгжлийн үзэл баримтлалаас 80.5 хувь буюу 95 арга хэмжээ, Засгийн газрын 2016-2020 оны үйл ажиллагааны хөтөлбөрөөс 95.7 хувь буюу 113 арга хэмжээ, бодлогын бусад баримт бичгээс 8.5 хувь буюу 10 арга хэмжээ тусгагдсан бөгөөд нийт 5 бодлого, 17 зорилт, 118 арга хэмжээний биелэлтийг 2017 оны жилийн эцсийн байдлаар үнэлэхэд биелэлт нь 79.3 хувьтай гарч байна. 

Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийг бодлого тус бүрээр нь авч үзвэл макро эдийн засгийн бодлого 90.0 хувь, эдийн засгийн өсөлтийг дэмжих салбаруудын бодлого 66.8 хувь, бүс нутаг, хөдөөгийн хөгжил, байгаль орчны бодлого 70.0 хувь, хүний хөгжил, нийгмийг хөгжүүлэх бодлого 83.4 хувь, засаглал, эрх зүйн шинэчлэл, гадаад бодлого, батлан хамгаалах салбарын бодлого 86.5 хувьтай гарч байна. 


Та бүхэнд Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийн дэлгэрэнгүй тайланг хүргүүлсэн байгаа. 


Улсын Их Хурлын нэгдсэн чуулганд яамдын сайд, Төрийн нарийн бичгийн дарга, газрын дарга нар ирсэн байгаа учир сонирхсон асуултаа тавьж энэ асуудлыг хэлэлцэж өгөхийг хүсэж байна. 


Анхаарал тавьсанд баярлалаа. 


М.Энхболд: - Шадар сайдад баярлалаа. Үндсэн чиглэлийн биелэлтийн талаар Эдийн засгийн байнгын хороо санал, дүгнэлт гаргасан. Санал, дүгнэлтийг Улсын Их Хурлын гишүүн Б.Дэлгэрсайхан танилцуулна. Б.Дэлгэрсайхан гишүүнийг индэрт урьж байна. 

Б.Дэлгэрсайхан: - Улсын Их Хурлын дарга, эрхэм гишүүд ээ, 


Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийг Улсын Их Хурлын чуулганы хуралдааны дэгийн тухай хуулийн 46 дугаар зүйлийн 46.1-д заасны дагуу Засгийн газар 2018 оны 3 дугаар сарын 30-ны өдөр Улсын Их Хуралд өргөн мэдүүлсэн. 

Засгийн газраас 2017 оны үндсэн чиглэлд тусгасан эдийн засаг, нийгмийн хөгжлийн нийт 5 бодлого, 17 зорилт, 104 арга хэмжээ 79.3 хувьтай биелсэн гэж танилцуулгадаа дурджээ. 


Үндэсний аудитын газар Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтэд гүйцэтгэлийн аудит хийж, тайлангаа Улсын Их Хуралд ирүүлснээс нийт 118 арга хэмжээнээс 48 нь үр дүнтэй, 41 нь тодорхой үр дүнд хүрсэн, 25 нь эрчимжүүлэх шаардлагатай, 4 нь үр дүнгүй. Дунджаар 77.6 хувийн биелэлттэй байна. 


Үндсэн чиглэлийг хэрэгжүүлэхэд нийт 5.3 их наяд төгрөг төлөвлөсөн боловч урьдчилсан гүйцэтгэлээр нийт 1.4 их наяд төгрөгийн хөрөнгө зарцуулсан нь төлөвлөсөнтэй харьцуулахад 26.4 хувь болсон бөгөөд зорилт, арга хэмжээнүүдийг хэрэгжүүлэхэд шаардагдах хөрөнгө, санхүүгийн нөөц хязгаарлагдмал байсан тухай дурдаад, макро эдийн засгийн бодлого амжилттай хэрэгжсэнээр эдийн засгийн өсөлт гарч, үндсэн чиглэлийн зорилт, арга хэмжээний хэрэгжилт өмнөх жилтэй харьцуулахад сайжирсан боловч санхүүжилтийн эх үүсвэр, төлөвлөгөөг үндэслэлгүй хийсэн, бэлтгэл ажил хангагдаагүй, тооцоо судалгаа дутуу зорилт, арга хэмжээг төлөвлөсөн, хариуцан хэрэгжүүлэх байгууллагын зохион байгуулсан ажлын үр дүн хангалтгүй, зарим зорилт, арга хэмжээг холбогдох журмын дагуу үнэлэх, тайлагнах талаар хангалтгүй ажилласан гэсэн дүгнэлтийг Үндэсний аудитын газар хийсэн байна. 


Хэлэлцүүлгийн явцад Улсын Их Хурлын гишүүн З.Нарантуяа, Д.Тэрбишдагва нараас “үндсэн чиглэлийн биелэлтийг хэлэлцэхэд хариуцлагатай хандах, хэрэгжилт дутуу арга хэмжээнүүдийг анхаарч 2019 оны үндсэн чиглэл хэлэлцэхэд тодорхой тусгах”, Улсын Их Хурлын гишүүн Х.Болорчулуун “ажлын байр нэмэгдүүлэх, дотоодын үйлдвэрлэгчдээ дэмжих үүднээс гаалийн импортын татварыг бууруулах талаар үндсэн чиглэлд тусгах”, Улсын Их Хурлын гишүүн Б.Баттөмөр, Д.Дамба-Очир, Б.Дэлгэрсайхан нараас “уул уурхай, дэд бүтцийн салбарын томоохон төслүүдийг яаралтай эхлүүлэх талаар анхаарах” зэрэг саналуудыг гаргасан болно. 

Мөн цаашид үндсэн чиглэлийн төслийг боловсруулахдаа хүрэх түвшин, шалгуур үзүүлэлтийг бодитой тогтоож, бэлтгэл ажил хангагдаагүй, хөрөнгийн эх үүсвэр тодорхой бус зорилт, арга хэмжээг нэмж тусгахгүй байхад анхаарах, зорилт, арга хэмжээг хэрэгжүүлэхэд шаардлагатай улсын төсөв болон санхүүжилтийн бусад эх үүсвэрийн тооцоог бодитой хийх, зорилт, арга хэмжээг хэрэгжүүлэх үүргээ хангалтгүй биелүүлсэн холбогдох албан тушаалтанд хариуцлага тооцдог байх нь зүйтэй гэсэн санал, дүгнэлтийг Байнгын хорооноос гаргаж Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлттэй холбогдуулж тусгайлан Улсын Их Хурлын тогтоолын төсөл боловсруулах шаардлагагүй гэж үзсэн болно. 

Аудитын тайланг Та бүхэнд тараасан, 


Улсын Их Хурлын эрхэм гишүүд ээ, 


Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийн талаархи Эдийн засгийн байнгын хорооны санал, дүгнэлтийг хэлэлцэн шийдвэрлэж өгөхийг хүсье. 


Анхаарал тавьсанд баярлалаа. 


М.Энхболд: - Б.Дэлгэрсайхан гишүүнд баярлалаа. Би зочин танилцуулъя. Улсын Их Хурлын гишүүн Ц.Цогзолмаагийн урилгаар Багануур дүүргийн 3 дугаар хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. 


Та бүхэнд ажлын амжилт, сайн сайхныг хүсэн ерөөе. /алга ташив/

Ажлын хэсэг танилцуулъя. Монгол Улсын Ерөнхий аудиторын орлогч С.Оюунбилэг, Засгийн газрын Хэрэг эрхлэх газрын дэд дарга У.Бямбасүрэн, Санхүүгийн зохицуулах хорооны дэд дарга Б.Баярсайхан, Зам, тээврийн хөгжлийн яамны Төрийн нарийн бичгийн дарга Ж.Бат-Эрдэнэ, Барилга, хот байгуулалтын яамны Төрийн нарийн бичгийн дарга С.Магнайсүрэн, Үндэсний аудитын газрын Гүйцэтгэлийн аудитын газрын захирал бөгөөд Тэргүүлэх аудитор М.Давааням, Сангийн яамны Эдийн засгийн бодлогын газрын дарга Г.Батхүрэл, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын референт С.Нямбаяр нарын ажлын хэсэг хүрэлцэж ирсэн байна. 

Шадар сайдын илтгэл болон Байнгын хорооны санал, дүгнэлтээс асууж, үг хэлэх гишүүн байна уу? Асуулт, үг хамтдаа. Асууж үг хэлэх гишүүн. Б.Ундармаа гишүүнээр тасаллаа. Ж.Ганбаатар гишүүн асуултаа асууя. Асуулт асууж, үг хэлж болно. 

Ж.Ганбаатар: - За баярлалаа. Үндсэн чиглэл дээр би зүгээр нэг огт биелээгүй төмөр замын талаар асууя. Яагаад огт биелээгүй юм бол? Аль төмөр зам гэж ярьж байгаа юм бол? Энийг мэддэг яам нь хариулж өгөөчээ. 


Хоёрдугаарт, Үндсэн чиглэлийн тэр 14.5-д бичил аж ахуйн нэгж, иргэдийн хөдөлмөр эрхлэлтийн зээлийг бодлогоор дэмжинэ гэж заасан. Тэгээд энэ бол нэг 6 мянган аж ахуйн нэгж гэсэн бол нэг мянга гаруйтай л аж ахуйн нэгж зээлээр дэмжсэн юм байна л даа. Энэ яагаад ийм одоо 20 хүрэхгүй хувийн биелэлттэй байсан бэ? Шалтгаан нь юу байна. Яагаад 6 мянган аж ахуйн нэгжид өгнө гэсэн биелэлт маань мянга гаруйхан аж ахуйн нэгжид өгөөд зогсчихов. Шалтгааныг тайлбарлаж өгөөчээ гэж хүсье. 

Би зүгээр Үндсэн чиглэлээс энэ дотоодын болон гадаадын хөрөнгө оруулалттай зүйлийг олж сонсохгүй байна л даа. Дотоодын болон гадаадын хөрөнгө оруулалтын талаар үндсэн чиглэлээс надад тодруулж өгөөч. 2017 онд ямар байв. Ямар биелэв. Эдийн засаг руу дотоодын хөрөнгө оруулалт, гадаадын хөрөнгө оруулалт хэр оров. Хангалттай тайлбарлаж өгөхийг хүсье. 

Өнөөдөр зүгээр. Миний асуулт бол дуусчихлаа. Одоо үг хэлье. Өнөөдөр бидэнд мөнгө хэрэгтэй байна. Эдийн засагт мөнгө хэрэгтэй байна. Зүгээр сонсох нь авдар дотор бол мөнгө байгаа л юм шиг байна л даа. 3 тэрбум төгрөг. Гаднын хөрөнгө оруулалт. Эдийн засгийн өсөлт гээд. Энэ бол яг амьдралд ирэхгүй байна. 

Сангийн яам, Монголбанк сайн хадгалж байх шиг байна. Хадгаллаа гээд одоо ард иргэдийн амьдралд нөлөөлөхгүй байна л даа. Тэгэхээр эдийн засгаа үнэхээр өсөөд байгаа юм бол үнэхээр Монгол Улсад гаднын хөрөнгө оруулалт нэмэгдээд байгаа юм бол, үнэхээр одоо Монголд долларын тэр зүйл, одоо хуримтлал бий болоод байгаа юм бол энийгээ ард иргэдийн амьдралд нөлөөлөхүйц байдлаар эдийн засагт хөрөнгө оруулалт хийгээчээ. 

Одоо Хүнс, хөдөө аж ахуйн яаманд ирж байгаа жижиг, дундын зээл авах гэж байгаа хүмүүсийн санал бол жилээс жилд нэмэгдэж байна шүү дээ. Ард иргэд ажил хийе. Биднийг дэмжээд өгөөч. Тулгуур хэрэгтэй байна гэж хүсэж байна. Хөдөлмөр хийе. Бид одоо ажиллая гэж байна шүү дээ. Тэгээд боломжийг нь олгож өгөөчээ. Боломж бол байгаа юм шиг байна. Огт боломжгүй зүйл бол өсөөгүй байхаа гэж бодож байгаа. Баярлалаа. 

М.Энхболд: - Асуултад хариулъя. Ажлын хэсэг хариулах уу? Шадар сайд хариулах юм уу? За ажлын хэсэг. 81 дүгээр микрофон. 

Ж.Бат-Эрдэнэ: - Ж.Ганбаатар гишүүний асуултад хариулъя. 2017 оны үндсэн чиглэл дээр төмөр замын чиглэлээр 6 арга хэмжээ тусгагдсан. Нэгдүгээрт, Тавантолгой-Гашуунсухайтын төмөр замын зураг төслийг шинэчлэн боловсруулж, барилгын ажлыг үргэлжлүүлэх гэсэн зорилт арга хэмжээ. 
Хөөт-Бичигтийн чиглэлийн төмөр замын барьж байгуулах арга хэмжээ. Шивээхүрэн-Сэхээ чиглэлийн 45 километр төмөр замын ажил. Эрдэнэт-Овоотын чиглэлийн 575 километр төмөр замын концессын ажил. Зүүнбаян-Хангийн чиглэлийн төмөр замын ажил. Энэ одоо бодлогын баримт бичигт өөрчлөлт оруулж зам барилгын ажлыг эхлүүлэх гэсэн ийм арга хэмжээнүүд тусгагдсан. 
Эдгээр арга хэмжээнүүдийн биелэлт бол яг өнөөдрийн байдлаар барилгын ажил бол эхлээгүй байна. Зураг төслийн ажлууд бол үндсэндээ дууссан. Зарим зураг төслийн ажлуудыг тодруулах шаардлага гарсан. Энэ ажлууд нь хийгдээд дуусаад явж байгаа. 
Тавантолгой-Гашуунсухайт дээр бол одоогоор нэг 680.0 сая доллар байх юм бол бид нар доод бүтцийн, төмөр замынх нь доод бүтцийн ажлыг бүрэн дуусгах бололцоотой гээд ийм тооцоо гарсан. Энэ ажлыг Тавантолгой-Гашуунсухайт дээр бол бид Хөгжлийн банктай санхүүжилтийн асуудлуудыг яриад явж байна. 
Хөөт-Бичигтийн зам дээр бол зураг төслийн ажлыг бол Nippon Koei Японы компани хийсэн. ТЭЗҮ, эдийн засгийн боловсруулалтын ажлыг бол Хятадын төмөр замын 3 дугаар хүрээлэн хийсэн. Энэ 3 дугаар хүрээлэнгийн хийсэн тооцооллоор бол эдийн засгийн хувьд дахин сайжруулах шаардлагатай гээд нарийвчилсан тооцооллыг өнгөрсөн 4 дүгээр сард тус районд лиценз эзэмшиж байгаа аж ахуйн нэгжүүдтэй хамтарч ажилласан. Эдийн засгийн тооцооллыг бол дахин сэргээж одоо бол дуусах шатандаа явж байна. 
Шивээхүрэн-Сэхээ чиглэлийн төмөр зам байгаа. Энэ чиглэлийн төмөр замыг бол тухайн районд одоо бас үйл ажиллагаа явуулж байгаа аж ахуйн нэгжүүдийн дэмжлэгтэйгээр хамтарч хэрэгжүүлье гэсэн Монголын төмөр замын компани ажиллаж байна. 51:49-өөр бол энэ хувийн аж ахуйн нэгжүүдтэй хамтарч ажиллах чиглэл бариад ингээд ажиллаж байгаа. Зураг төслийн хувьд бол дахин боловсруулалт хийгдээд дуусах шатандаа явж байна. 
Эрдэнэт-Овоот дээр бол концессын гэрээг сунгах ажил хийгдсэн. Санхүүжилтийн асуудлыг бол энэ онд дуусгаад ирэх 2019 оны 3 дугаар сар гэхэд барилга байгууламжийн ажил, газар шорооны ажлыг эхэлнэ гэсэн ийм чиглэлтэй байна. 
Зүүнбаян-Ханги чиглэлийн төмөр замын ажлыг бодлогын чиглэлд өөрчлөлт оруулах ажил хийгдэж байгаа. Засгийн газар луу бид яамдаас санал аваад Засгийн газар дээр хүргэгдсэн. Царигын асуудлуудыг төмөр замын бодлогын баримт бичигт оруулахаар ингэж ажиллаж байна. 
М.Энхболд: - Би зочин танилцуулъя. Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Мандал сумын Засаг даргын Тамгын газрын ажилтнууд Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэнд ажлын амжилт, сайн сайхныг хүсэн ерөөе. /алга ташив/

Хариулт болсон уу? Ажлын хэсгээс. Сангийн сайд. За Сангийн сайд нэмж хариулъя. Ч.Хүрэлбаатар сайдын микрофоныг. 

Ч.Хүрэлбаатар: - Ж.Ганбаатар гишүүний асуултад хариулъя. Эдийн засгийн өсөлт яг одоо ард иргэд, бизнес эрхлэгчдэд хүрч байна уу. Юу болж байгаа вэ. Хөрөнгө оруулалтын байдал ямар байгаа вэ гэдэг ийм асуулт байна. 

2017 онд бол Монгол Улсын эдийн засаг 5.1 хувиар өссөн. Өсөлт бол ард иргэд, бизнесийн үйл ажиллагаанд одоо хүрэхэд тодорхой бас цаг хугацаа шаардагдаж байгаа. Гэхдээ бас эерэг үр дүнгүүд байна. 
Эдийн засгийн идэвхжил явагдаж байгаа. Мөн дэлхийн эдийн засгийн өсөлт харагдаж байгаа энэ үед бол энэ Монгол Улсад гарсан эдийн засгийн өсөлт бас ард иргэдэд хүрч, бизнес эрхлэгчдэд хүрч байна. Тухайлбал, ноолуурын үнэ харьцангуй өндөр байгаа. 90-ээс 100 орчим мянга дээр байгаа нь үндсэндээ хөдөө аж ахуй, мал аж ахуй эрхэлдэг иргэдийн хувьд бол өр зээлдээ зарах, бас орлого нь нэмэгдэх ийм дүр төлөв харагдаж байна. Арьс ширний үнэ ч гэсэн одоо харьцангуйгаар өндөр болж байгаа нь үндсэндээ өчигдөр хийгдсэн судалгаанаас аваад үзэх юм бол хөдөө орон нутагт байгаа олон малчид бол өр зээлнээсээ салж жижиглэнгийн төрөл бүрийн худалдааны үйл ажиллагаа идэвхжих ийм байдал руу орсон байгаа. 
Энэ 5.1 хувийн өсөлтөөс одоо голлож бий болгож байгаа зүйл бол энэ үйлчилгээ, худалдаан дээр гарч ирж байгаа эдийн засгийн өсөлт бол бас энэ бий болгож байгаа гэдгийг би бас хэлмээр байна. Үүнээс гадна арилжааны банкуудаас олгож байгаа зээлийн хэмжээ бол нэмэгдэж эхэллээ. Яг энэ 2018 оны 3 сард бол арилжааны банкуудаас олгож байгаа зээлийн хэмжээ бол 14.1 их наяд төгрөгт хүрсэн байна. Энэ нь өнгөрсөн оны мөн үетэй харьцуулах юм бол 10.0 хувиар өссөн ийм үзүүлэлт. 
Тэгэхээр арилжааны банкуудаас олгож байгаа зээлийн хэмжээнүүд нэмэгдэж байгаа нь үндсэндээ бас энэ эдийн засагт одоо эдийн засгийн өсөлтөөс бий болж байгаа үр нөлөө гэж ойлгож болно. Банк болгоноор олгож байгаа зээлийн хэмжээнүүд нэмэгдэж явж байгаа гэдгийг бас хэлмээр байна. 
2017 онд Монгол Улсад орж ирсэн гадаадын нийт хөрөнгө оруулалтын хэмжээ бол 1.4 тэрбум америк доллар байгаа. Энэ хөрөнгө оруулалт орж ирж байгаагийн одоо бас ороход нөлөөлсөн гол зүйл бол энэ Монгол Улсын зээлжих зэрэглэл өсөж байгаа. Монгол Улсын эдийн засгийн үндсэн үзүүлэлтүүд сайжирч байгаа нь Монгол Улсад зээлжих зэрэглэл нэмэгдэж, Монгол Улсад бас хөрөнгө оруулах боломж бий болж байна. Таатай нөхцөл үүсэж байна гэж үзэж байгаатай холбоотой гэж үзэж байна. 
Монгол Улсын эдийн засагт гарч байгаа нааштай зүйлүүдийг бол олон улсын банк, санхүүгийн байгууллагууд нэлээд бас үнэлж байгаа. Тэгэхээр мэдээж энэ эдийн засгийн өсөлт болгон тэр чигтээ ард иргэдийн амьдралд шууд нөлөөлж очих бас хугацаа тодорхой хугацаа ордог хэдий ч эерэг зүйлүүд ажиглагдаж байгаа. Тэгэхээр энэ бий болсон байгаа тогтвортой байдлыг цаашдаа хадгалж улам баталгаажуулж ингэх нь энэ ард иргэдийн амьжиргааг, орлогыг нэмэгдүүлэх, эдийн засгийн идэвхжлийг нэмэгдүүлэхэд улам чухал үүрэгтэй. Тийм учраас олдож байгаа, олсон, бий болсон энэ тогтвортой байдлыг улам баталгаажуулж, ололт амжилтаа цаашаа улам нэмэгдүүлэх нь зүйтэй гэж үзэж байна. 
М.Энхболд: - Ш.Раднаасэд гишүүн асуулт тавьж, үг хэлнэ. 
Ш.Раднаасэд: - Надад хоёр гурван асуулт байна. Энэ жижиг бизнес эрхлэгчтэй холбоотой, ажлын байр нэмэгдүүлэх, зээл хөтөлбөр, эргэлтийн хөрөнгийн зээлд дэмжлэг үзүүлэх гээд. Маш их хэмжээний мөнгө явж байна. Зарцуулсан 5 тэрбум, 6 тэрбум гээд. 92, 94, 95, 96 гээд ингээд. Энэ зээлийн хөтөлбөр, энэ хөдөлмөр эрхлэлтийг дэмжих хөрөнгүүд яаж яваад байна вэ? 
Итгэлийн зээл олгоно гэсэн. Нөгөө их мөнгөтэйд нь биш, их барьцаатайд нь биш. Их юм хийхийг хүсэж байгаа хүмүүст нь бид итгэж эргэлтийн хөрөнгө, үйлдвэрлэл эрхлэх гэж байгаа хүмүүсийг дэмжиж зээл олгоно гээд. Засгийн газрын үйл ажиллагааны хөтөлбөр дээр хүртэл байгаа. 
Одоо энэ 100 хувь биелэгдсэн. 2017 онд 2151 иргэнд 5 тэрбум төгрөг өгсөн гэж байна. Энэ одоо ямар журам, хаана. Манай аймагт л лав ийм юм хэрэгжээгүй юм. Миний мэдэж байгаагаар. Би одоо бусад аймгуудыг мэдэхгүй байна. Энэ жижиг, дунд үйлдвэрлэлд өгч байгаа “Хөдөлмөр эрхлэлтийг дэмжих сан”, бусад сангуудаас өгч байгаа энэ хөрөнгийнхөө аль нь барьцаатай байх юм, аль нь хүүтэй байх юм, аль нь эргэн төлөгдөх юм, аль нь тусламж, хөтөлбөр хэлбэрээр явах юм гэдэг юм нь мэдээллээ жигд болго. Засгийн газрынхаа түвшинд хэдэн сайд нар нь мэдэж байгаад явуулчихдаг юм уу? Эсвэл энэ ямар хэлбэрээр ингээд 2017 онд энэ тараагдчихав. Нэгдүгээрт. 
Хоёрдугаарт, энэ үндсэн чиглэлийн биелэлт гарлаа. Одоо үндсэн чиглэл өргөн барьсан байгаа. 2018 оны. Энэ ажилгүйдлийг бууруулах асуудлаа ер нь яг ямар дорвитой ажлууд байгаа юм бэ? Одоо нийгэмд чинь хамгийн их бухимдалтай байгаа нь энэ байна шүү дээ. Цалин тэтгэврийн нэмэгдлээс илүүтэйгээр хийх ажилгүй, орох орлогогүй энэ хүмүүсээ ер нь яах юм бэ? Энэ ажлын байрыг нэмэгдүүлэх юм. Тэгээд ажлын байр нэмэгдүүлнэ гэхээр яам, салбар болгон дээрээ өөр өөрсдөд нь боломж байдаг. Тэгээд сайд нартай ярихаар урдаас том төсөл, хөтөлбөр хэрэгжих юм бол гээд урдаас нэг том юм ярьчихдаг. Тэгээд Тавантолгой энэ тэр гээд л ингээд. Тэгээд л ам таглаад хаячихдаг. Тэр бол байгаа. Мэдээж тэрний далайц, үр дүн бол байгаа. 
Тэгээд энийгээ одоо, энэ одоо биелэлт болон 2011, 2019 онд хөгжүүлэх үндсэн чиглэл хоёр дээр чинь ер нь энийг чинь энэ ажилгүйдлээ бууруулах чиглэлээр ямар дорвитой заалтууд байгаа юм бэ? Энэ ажилгүйдэл гэдэг юм чинь бол энэ салбар дунд хаягдчихаад байна шүү. 

Хөдөлмөр эрхлэлтийн асуудал гээд нийгмийн хамгаалал дээрээ явдаг. Ажлын байр, үйлдвэрлэл хөгжүүлнэ гээд Хөдөө аж ахуй дээр явдаг. Энэ гадна дотнод үүнтэй холбоотой гадна дотнын хөрөнгө, хөтөлбөрүүдээ нэгтгэж нэг авч үзэж ийм юм ер нь байна уу? Яг Засгийн газар дээр энүүгээр ярьсан хөөрсөн юмнууд байна уу? 
Хоёрдугаарт, энэ засаглалтай холбоотой энэ хуулийн хэрэгжилт гэж юм байхгүй боллоо. Бүх түвшиндөө харилцан адилгүй үйлчилдэг. Одоо энэ Үндсэн хуулийн цэцээс эхлээд шүүх дээр Засгийн газрын тогтоолыг хэлэлцээд энэ болохгүй байна гээд л, шүүх зөрчөөд байна гээд байгаа юм. Том зургаараа бол энэ хууль чинь Монгол Улсад хэрэгжихээ больчихоод байна шүү дээ. 
Тэгээд одоо энэ дээрээ яг яах ёстой юм бэ? Тэр их мэргэн санаа бол хэн нэгэнд байхгүй. Бүх түвшиндөө хуулийн хэрэгжилт, хариуцлага, сахилга бат гэж яриад байгаа. Ерөнхий сайдаас эхлээд. Тэгээд энийгээ энэ доод түвшиндөө яг ард иргэдийнхээ тэр амьдрал дээр энэ хуулиуд чинь яаж хэрэгжиж байна. Энэ дээрээ нэг хяналт шалгалт тийм юмнуудыг нь төрийн байгууллагууд дээр ер нь явагдаж байна уу? Орж ирсэн төрийн мэдээллүүд бүгд гарч байгаа мэдээллүүд нууцлаг байдалтай байгаад байдаг. Бүх түвшинд ерөөсөө. Ард иргэд…/минут дуусав/
М.Энхболд: - Б.Батзориг сайд хариулах уу? 
Б.Батзориг: - Ш.Раднаасэд гишүүний асуултад хариулъя. Өнгөрсөн 2017 онд манай жижиг, үйлдвэрлэлийн сангаар дамжуулаад 49.5 тэрбум төгрөг улсын төсөв батлагдсан. Үүгээр бол 165 аж ахуйн нэгж зээл авсан юм билээ. Тэгээд ер нь бол энэ ажлын байрыг нэмэгдүүлэх, иргэдийг ажилтай орлоготой болгох салбар бол мэдээж Хүнс, хөдөө аж ахуй, хөнгөн үйлдвэрийн салбар. 
Яамнаас Засгийн газар дээр бол 21.100, ноолуур үндэсний хөтөлбөр, мах сүүний аян, жижиг, дунд үйлдвэрлэлийг дэмжих хөтөлбөр гээд ингээд баталчихаад бид нар хэрэгжүүлээд явж байна. 
Тэгээд энэ хөтөлбөрүүдийг хэрэгжүүлэхэд мэдээж санхүү, хөрөнгө мөнгөний асуудал маш чухал. Тэгээд 2019 оны төсвийн төсөөлөл яригдаж байгаа. Тэр дээр бас манай гишүүд бас саналуудаа сайн хэлж оруулна биз. 
Ер нь бол энэ жижиг, дунд үйлдвэрийгээ дэмжиж байж, эдийн засгаа тэлж байж энэ иргэдээ ажилтай орлоготой болгох ёстой юм шиг байгаа юм. Тэгээд өнгөрсөн оны хувьд бол 49.5 тэрбум төгрөг баталсан. 165 аж ахуйн нэгж авсан. Хариулахад ийм байна. 
М.Энхболд: - Ч.Хүрэлбаатар сайдын микрофоныг өгье. С.Чинзориг сайд нэмэх үү. 
Ч.Хүрэлбаатар: - Өнгөрсөн онд Монгол Улсын эдийн засаг бол 5.1 хувиар өссөн. Тэгэхээр энэ 5.1-ээс 0.3 нь бол хөдөө аж ахуйд бий болсон. Уул уурхайн олборлолт бол 1.6, хасах 1.6, Аж үйлдвэр, барилга бол 1.4, үйлчилгээ 3.5, бүтээгдэхүүний цэвэр татвар 1.5. Ийм эзэлж байгаа. 

Энэ дээрээс яг энэ тоог хувь руу шилжүүлээд үзэх юм бол хөдөө аж ахуй 2.3 хувиар өссөн. Уул уурхайн олборлолт 6.9 хувиар буурсан. Аж үйлдвэр, барилга бол 12.3 хувиар өссөн. Үйлчилгээ 8.5 хувиар өссөн. Бүтээгдэхүүний цэвэр татвар 18.6 хувиар өссөн. Тэгэхээр яг энэ өсөлттэй салбарууд дээр бол ажлын байрууд бий болж байгаа. 

Ер нь ажлын байрыг бий болгохдоо одоо ер нь юу хийх ёстой вэ, яах ёстой вэ гэдэг ийм асуулт Ш.Раднаасэд гишүүн тавьж байгаа. Монгол Улсад яг хөдөлмөр эрхлэх чадвартай хүмүүсийн тоо бол 1.5 сая хүн байдаг. Үүнээс төрийн албанд ажиллаж байгаа нь 188 мянга, 190 мянга. Тэгэхээр үлдсэн нь бүгд хувийн хэвшил дээр л бий болох ёстой. 
Тэгэхээр хувийн хэвшлийн эдийн засгийн өсөлтийг яаж бий болгоно, яаж түүнийг дэмжинэ тэр хэмжээгээрээ ажлын байр бий болж явна. Ингээд өнгөрсөн хугацаанд одоо тухайлбал Засгийн газар бол арилжааны банкуудаас одоо сүүлийн 6 сар нэг ч төгрөгийн зээл авахгүй байгаа. Энэ хэмжээгээрээ арилжааны банкууд хувийн хэвшилд зээл олгох боломжийг нь олгож өгч байгаа. Мөнгөний нийлүүлэлтийг аваад үзэх юм бол 16 их наяд төгрөгөөр эхний 3 сард нэмэгдсэн байгаа. Энэ дотроос зээл олголт бол 14.1 их наяд төгрөгөөр нэмэгдсэн. Өөрөөр хэлбэл энэ ажилгүйдлийг бууруулах, эдийн засгийн өсөлтийг бий болгоход энэ арилжааны банкууд дээрээс боломжуудыг бас бид нар бий болгож өгөх ёстой. Хичнээн их хэмжээний зээлийг аж ахуйн нэгжүүд авч байна, бага хүүтэй авч чадаж байна энэ нь эргээд цаанаа ажлын байр бий болгож явдаг. 
Тэгэхээр одоо би энэ өнгөрсөн хугацаан дахь энэ эдийн засгийн үзүүлэлтүүд сайжирч байгаа нь эргээд бизнес эрхлэх боломжийг бол бүрдүүлж өгч байгаа нь энэ зээл олголтын хэмжээгээр бол нэмэгдэж байгаа. Арилжааны банкууд нэг зээлийн хороотой. Одоо 7-гоос 8 зээл олгож байсан бол одоо зарим банк 6 зээлийн хороотой, 150 тэрбум төгрөгийн зээлийг саяхан шийдлээ гээд ТОП-100 аж ахуйн нэгжийг шалгаруулах арга хэмжээний үеэр зарим банкны төлөөлөл ярьж байна лээ. Энэ нь юу гэсэн үг вэ гэхээр эдийн засгийн зөв бодлого явуулаад, макро эдийн засгийн зөв үзүүлэлтүүдийг гаргаж хангаад байх юм бол энэ нь хувийн хэвшлийнхэн өөрсдөө ажлын байрыг бий болгох ийм боломж нь бүрдэж өгч байгаа. 
Төсвөө эрүүлжүүлэх нь бас энэ эдийн засгийн эрүүл орчныг бий болгох чухал үүрэг гүйцэтгэж байгаа. Одоо энэ дээр Их Хурал дээр байгаа нэг асуудал байгаа. Энэ нь Хөрөнгө оруулалтын банкны тухай хуулийг. Энэ арилжааны банкууд дээр гаднын банк орж ирэх боломжийг нь бүрдүүлж өгмөөр байна, Их Хурлын гишүүд ээ. Тэгвэл энэ хүү бууна дахиад. Хүү буух хэмжээгээр энэ нь эргээд аж ахуйн нэгжүүдэд олгох зээлийн хэмжээ нэмэгдэнэ. Аж ахуйн нэгжүүд рүү учрах дарамт буурна. Үүнийг хиймээр байна. Аль болгон энэ нэг хэдэн арилжааны банкуудаар дээрэлхүүлж явах юм бэ энэ Монголын аж ахуйн нэгжүүд, иргэд, төр. 
Тийм учраас энэ хуулийг гаргаж өгөхөд хэдүүлээ анхаарч ажилламаар байна. Ингэж чадвал дахиад эдийн засгийн өсөлтийг бий болгоно. Тэр хэмжээгээр ажлын байр бий болгох ийм боломж бол бүрдэнэ гэдгийг би хэлье. 
М.Энхболд: - Ажлын байрны талаар С.Чинзориг сайд нэмэх үү. С.Чинзориг сайдын микрофоныг өгье. 
С.Чинзориг: - Ш.Раднаасэд гишүүний асуултад хариулъя. Хөдөлмөр эрхлэлтийг дэмжих үйлчилгээний хүрээнд орон нутгуудад жилийн 8 хувийн хүүтэй жижиг зээл олгож байгаа. 
Хоёр дахь асуудал нь, хөдөлмөр эрхлэлтийг дэмжих үйлчилгээний хүрээнд тодорхой хэмжээгээр иргэн хүн өөрт байгаа ур чадвартай нь түшиглээд ажлын байртай болоход нь дэмжлэг үзүүлж байгаа, ур чадварыг нь дэмжих санхүүгийн дэмжлэгийг хүүгүй санхүүгийн дэмжлэг үзүүлэх. Шаардлагатай байгаа багаж тоног төхөөрөмжийг нь хүүгүйгээр олгодог ийм чиглэлийн үйлчилгээнүүдийг орон нутагт хэрэгжүүлж байгаа. 

Ажлын байр бий болгоно гэдэг бол зөвхөн Хөдөлмөрийн яамны асуудлын хүрээнд шийдэгдэх асуудал. Макро эдийн засгийн асуудал. Энэ томоохон төсөл хөтөлбөрүүдийг эдийн засгийн эргэлтэд оруулахтай холбоотой энэ асуудлууд зайлшгүй шаардлагатай. Эдийн засгийн таатай орчинг бүрдүүлэх асуудалтай энэ асуудлууд зайлшгүй холбоотой. Дээр нь хүнс, хөдөө аж ахуйн үйлдвэрийн яаман дээр хэрэгжиж байгаа жижиг, дунд үйлдвэрийг хөгжүүлэх асуудалтай энэ одоо бас асуудал холбоотой. Хөдөлмөр эрхлэлтийг дэмжих үйлчилгээтэй энэ асуудлууд холбоотой. 

Засгийн газар дээр энэ асуудлыг яриад ер нь жил тутам эдийн засаг ердийн өсөлтөөр явах юм бол жилд 45 мянгаас доошгүй ажлын байр бий болгох юм байна гэсэн ийм тооцоо судалгаа хийгээд ажиллаж байгаа. Энэ томоохон төсөл хөтөлбөрүүд эдийн засгийн эргэлтэд ороод, эдийн засгийн бизнесийн таатай орчин нөхцөл нь одоо бүрдээд ирэх юм бол дээд тал нь 260 орчим мянган ажлын байр одоо бий болгох юм байна гэсэн ийм тооцоо судалгаа хийгээд ажиллаж байгаа. 

Ний нуугүй хэлэхэд хөдөө орон нутаг, ялангуяа сумын түвшинд ажлын байр бий болгоно гэдэг бол үнэхээр хүнд байна. Суманд бол жижиг, дунд үйлдвэрийг хөгжүүлж байгаа юм алга байна. Тэнд бизнесийн орчин сайжраад аж ахуйн нэгжүүдийн үйл ажиллагаа дээрдэж байгаа, аж ахуй эрхлэгчдийн тоо нэмэгдэж байгаа юм алга байна. 
Тийм учраас орон нутагт ялангуяа сумын түвшинд бид нар 3 төсөл, хөтөлбөр хэрэгжүүлэх хүрээнд ажлын байр бий болгохоос өөр арга алга гэсэн ийм бодолтой 3 хөтөлбөр хэрэгжүүлээд эхлэхэд бэлэн болгож байгаа. 

Нэг дэх асуудал нь, залуучуудыг өөрт бий болгосон ур чадварт нь түшиглээд ажлын байр бий болгоход нь шаардлагатай байгаа жижиг зээлийг олгодог, шаардлагатай багаж тоног төхөөрөмжийг лизингээр урт хугацаатай хүүгүйгээр олгодог ийм ур чадварт түшиглэсэн ажлын байр гэсэн хөтөлбөр хэрэгжүүлнэ. 

Хоёр дахь асуудал нь, орон нутгийн залуучууд хөдөлмөрөө хоршоод нөхөрлөл, хоршоолол байгуулах, бүлэг байгуулахыг дэмжих хэрэгтэй байна. Ингэж чадах юм бол сумын залуу ажилгүй байгаа залуучууд хөдөлмөрөө хоршоод хадлан тэжээлээ бэлддэг, хашаа хороогоо засдаг, худаг ус зэргээ гаргадаг. Цаг хүндэрсэн үед даваа гүвээгээ засдаг ийм чиглэлийн ажил үйлчилгээг явуулдаг хөтөлбөр, зохион байгуулалттай ажлын байр гэсэн ийм хөтөлбөр хэрэгжүүлнэ. 
Гурав дахь асуудал нь хүссэн хүсээгүй сумын түвшинд бол энэ мал аж ахуйгаа түшиглэсэн ажлын байрыг бий болгохоос өөр арга боломж бол байхгүй байна. Ний нуугүй хэлэхэд сүүлийн 20 жилд энэ олон малтай цөөн ам бүлтэй иргэд туслах малчин авч ажиллаж ирсэн. Дандаа аман тохироогоор явж ирдэг. Хэн хэн нь одоо бас хатуухан хэлэхэд бие биенээ одоо хулхиддаг ийм үйл ажиллагаа явагдаж ирж байгаа. 
Тийм учраас энэ гэрээт малчин гэсэн хөтөлбөр одоо хэрэгжүүлье гэсэн ийм чиглэлээр ажиллаж байгаа. Ингээд удахгүй Улаанбаатар хотын удирдлага, Хөдөө аж ахуйн сайд хамтарсан тушаал бид гаргая гэсэн ийм чиглэлээр ажиллаж байгаа. Ингээд гэрээт малчнаар гэр бүлээрээ хөдөө орон нутагт малчнаар ажиллах гэр бүлээрээ явж байгаа залуучуудыг дэмжинэ. Тодорхой хэмжээгээр шаардлагатай байгаа, шаардлагагүй бол эрүүл мэндийн даатгалын шимтгэлийг нь Хөдөлмөр эрхлэлтийг дэмжих сангаас төлдөг байх. Нийгмийн даатгалын шимтгэлийнх нь 50 хувийг Хөдөлмөр эрхлэлтийн сангаас төлөх гээд ийм чиглэлийн дэмжлэг үзүүлээд гэрээт малчин гэсэн хөтөлбөр хэрэгжүүлнэ гэсэн ийм 3 тодорхой хөтөлбөрийг орон нутагт одоо хэрэгжүүлэхээр ажиллаж байгаа. Ингэж л одоо ажиллахгүй бол суманд бол ажлын байр бий болно гэдэг бол үнэхээр бас хүнд байгаа гэдэгтэй би санал нэг байна. 
М.Энхболд: - Зочин танилцуулъя. Улсын Их Хурлын гишүүн Ж.Эрдэнэбатын урилгаар Сэлэнгэ аймгийн Түнхэл тосгоны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэндээ ажлын амжилт, сайн сайхныг хүсэн ерөөе. 

С.Бямбацогт гишүүн асуултаа тавья. Алга байна. Г.Тэмүүлэн гишүүн асуултаа тавья. 
Г.Тэмүүлэн: - За баярлалаа. Та бүхэнд бас энэ өдрийн мэндийг хүргэе. 

Тэгээд Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлттэй бас бид бүгдийн зүгээс бас авч танилцлаа. Энэхүү үндсэн чиглэлийн биелэлттэй холбогдуулаад бас нэг хэд хэдэн асуултууд байна. 
Энд дотоодын нийт бүтээгдэхүүний урьдчилсан гүйцэтгэлээр Монгол Улсын эдийн засгийн бодит өсөлт 2017 онд 5.1 хувьд хүрч зорилтот түвшин хангагдлаа гэдэг асуудлыг бас хөндсөн байгаа. 

Тэгэхээр би энэтэй холбогдуулж ер нь зүгээр өмнөх энэ Засгийн газар байгуулагдах үед ч тэр, өмнө нь төсөв хэлэлцэгдэх үед ч тэр бас хөндөж байсан нэг асуудал байдаг. Ер нь засаг төрийн ажлыг бол гоё сайхан үгээр биш дотоодын нийт бүтээгдэхүүний өсгөсөн байдлаар бүгдээрээ хэмждэг байцгаая. Дотоодын нийт бүтээгдэхүүнийг өсгөсөн байдлаар нь бас энэ дүгнэдэг, хэмждэг энэ асуудлыг бол бид бүхэн бас хэвшил болгох ёстой гэдэг асуудлыг хөндөж байсан. 
Тэгэхээр эдийн засгийн хөгжлийг яалт ч үгүй бас хэмждэг энэ түгээмэл хэмжүүр бол энэ дотоодын нийт бүтээгдэхүүн маань байдаг. Тэгээд тэр дундаа нэг хүнд ногдох дотоодын нийт бүтээгдэхүүн сүүлийн жилүүдэд төдийлөн өссөнгүй. Нэг хүнд ногдох дотоодын нийт бүтээгдэхүүн 1990 оноос хойш бол дэлхий дээр бид бүхэн 190 гаруй орноос аваад үзэхэд нийтдээ 120-иос 130 гэдэг түвшинд явдаг байсан. 
2016 оны эцсээр 3700 доллар буюу энэ бол 183 улсаас 110 хавьцаа бичигдэж байсан. Тэгээд бид нар энэ асуудлыг чамлалттай байна. Жил болгоны эцэст нэг хүнд ногдох дотоодын нийт бүтээгдэхүүнийг бид бүхэн хэрхэн нэмэгдүүлсэн, Монгол Улсыг хэрхэн баян болгосон, Монгол хүн бүрийг хэрхэн чинээлэг болгосон гэдэг энэ асуудлаар бас энэ Засгийн газрын ажлыг дүгнэдэг байя. Тухайн жилд үйлдвэрлэсэн дотоодын нийт бүтээгдэхүүнийг жил бүр нэмэгдүүлэх арга хэмжээг бол бид бүхэн бодитойгоор хийдэг байя гэдэг саналыг тавьж байсан. 

Тэгэхээр ер нь нэг хүнд ногдох дотоодын нийт бүтээгдэхүүн маань 2017 оны 12 сарын 31-ний байдлаар ер нь ямар түвшинд, 3700-аасаа нэмэгдээд ер нь хэд болсон юм бэ? 4 мянга давсан уу? Даваагүй юу? 2018 оны жилийн эцсийн байдлаар бид нар ямар зорилтот түвшин тавьж байгаа юм. Би энэ асуудлыг өнөөдөр ч тавина, ирэх оны жилийн эцсээр төсөв хэлэлцэх үед ч тавина. Дараа жил ч тавина. Жил болгон бид нар бол энэ асуудлыг хөнддөг байх ёстой гэдэг асуудлыг ярьж байгаа. 
Хоёр дахь асуулт маань энэ өр дотоодын нийт бүтээгдэхүүний харьцааг бууруулах талаар Засгийн газрын зүгээс ер нь ямар арга хэмжээ авч байна. Засгийн газрын өрийн хэмжээ дотоодын нийт бүтээгдэхүүний 90 хувьтай тэнцэж байсан. Дэлхийн дээр хамгийн өндөр хүү төлдөг орны нэг бол манай улс байгаад байгаа. Өрийн үйлчилгээний төлбөрт 1 их наяд төгрөгийг энэ жил төлөхөөр төсөвлөсөн байгаа. Энэ маань бол эрүүл мэндийн салбарын төсвөөс бараг илүү өндөр дүн гарч байгаа гэдгийг та бүхэн бас бүгдээрээ мэдэж байгаа. Энэ тал дээр яг ямар дорвитой арга хэмжээнүүдийг авах гэж байна. 

Хоёрт. Ер нь зүгээр дотоодын нийт бүтээгдэхүүнтэйгээ уялдуулаад би ярихад Засгийн газар болгонд бид нар бас нэг ярьдаг асуудал байдаг. Энэ томоохон төсөл хөтөлбөрүүдийг бид нар хэрэгжүүлнэ гэдэг асуудлыг ярьдаг. Нэмүү өртөг шингээсэн үйлдвэрлэлийг хөгжүүлж байж бид нар улс эх орондоо ажлын байрыг нэмэгдүүлнэ, гаднын хөрөнгө оруулалтыг оруулна гэж ярьдаг. 
Энэ жил яг хэзээ ямар төсөл хэрэгжиж эхлэх гэж байгаа юм бэ? Томоохон төсөл хөтөлбөрүүдээс. Хугацаа нь хэзээ байна? Хийгдсэн төсөл, хөтөлбөр, техник, эдийн засгийн үндэслэлүүд бол зөндөө байгаа. Засгийн газар болгонд бид нар шинээр, дандаа шинээр техник, эдийн засгийн үндэслэлүүдийг хийдэг. Шинээр төслийг санаачилдаг. Одоо бол бодитой ажлыг хиймээр байна. 
Энэ жил хэрэгжиж эхлэх ямар том төсөл байгаа вэ? Ер нь бид нар. За энэ асуудлуудаар эхлээд хариултуудаа аваад. 
М.Энхболд: - Сангийн сайд Ч.Хүрэлбаатар хариулъя. 

Ч.Хүрэлбаатар: - Г.Тэмүүлэн гишүүний асуултад хариулъя. Мэдээж эдийн засгийн өсөлтийг бид нар 5.1 хувьд хүргэсэн. Тэгэхээр энэ нэг хүнд оногдох орлогоор, нэг хүнд оногдох дотоодын нийт бүтээгдэхүүнээр одоо хэмжиж үүний өсөлт гарч байвал одоо амжилттай сайн ажилласан гэж дүгнэж үзэх нь зүйтэй гэж хэлж байгаа Г.Тэмүүлэн гишүүний саналтай 100 хувь нэг байна. 
Би тэгэхээр та бүгдэд нэг хүнд оногдох дотоодын нийт бүтээгдэхүүн сүүлийн 3 жил ямар байсан талаар би уншиж танилцуулж өгье. 

2015 онд нэг хүнд оногдох дотоодын нийт бүтээгдэхүүний хэмжээ бол 7 сая 810 мянган төгрөг байсан. 2016 оны төгсгөл дээр 7 сая 907 мянган төгрөг болсон. 2017 оны тоогоор нэг хүнд оногдох дотоодын нийт бүтээгдэхүүн бол 8 сая 770 мянга 200 төгрөг болж гарсан байна. 

Тэгэхээр ирэх жил энэ бол эргээд өснө. Яагаад өсөх вэ гэхээр бид нар та бүгдэд өргөн мэдүүлээд байгаа төсвийн хүрээний мэдэгдэл дээр 2019 онд Монгол Улсын эдийн засгийг 8 хувьтай өснө гэж тооцож оруулж ирж байгаа. Төгрөгийн ханш цаашдаа чангарна. Хөрөнгө оруулалтууд нэмэгдэнэ гэж үзэж байгаа. 

Одоогийн эхний 3 сарын байдлаар зээл олголтын хэмжээ. Түрүүн би хэлсэн 14.1 их наяд төгрөгийн зээл олгочихсон. Хүү жилийн байдлаар 2.4 пунктээр буучихсан. Монголбанкны бодлогын зээлийн хүү буучихсан байгаа нь эдийн засагт эерэг нөлөө үзүүлэх учраас энэ үзүүлэлтүүд цаашаагаа сайжирч гарна. Яг одоо тэд гээд дурдах прогнозын тоонууд бол байгаа. Гэхдээ миний бие танд тоо харж байж хэлье. 
Дараагийн зүйл бол энэ өрийн хэмжээ. Үнэхээр авсан зээлдээ бид нар энэ төсвийнхөө орлогын гуравны нэгийг төлж байсан цаг бол ерөөсөө л жилийн өмнө шүү дээ. Авсан зээлийнхээ хүүд нь 1.4 их наяд төгрөг төлдөг байсан. Тэгээд үндсэндээ сүүлийн 3 жилийн хугацаанд дандаа өндөр хүүтэй зээл арилжааны банкуудаас их хэмжээгээр авсан. 
2018 онд төлөх зээлийн хэмжээг та бүгдэд хэлж өгье. 2.6 их наяд төгрөгийн үндсэн өр төлнө. 2.6 их наяд төгрөгийн үндсэн өр. Үүнээс хүүд нь 1.2. Нийлээд тооцох юм бол 3.8 их наяд төгрөг буюу төсвийн орлогын 50.0 хувьтай тэнцүү хэмжээний өрийг одоо бид нар төлөөд явж байгаа. 
Дээр нь Засгийн газар ямар арга хэмжээ авч хэрэгжүүлж байгаа вэ гэхээрээ өндөр хүүтэй зээлүүдийг бага хүүтэй зээлүүдээр сольж байгаа. Ингэсний үр дүнд өндөр хүүтэй зээлүүдээ бага хүүтэй зээлээр солиод эхлэхээр өрийн өнөөгийн үнэ цэнээр илэрхийлэгдсэн дотоодын нийт бүтээгдэхүүнд эзлэх хэмжээгээрээ тасралтгүй бууж байгаа. 
2018 оны төгсгөл дээр бид нар өнөөгийн үнэ цэнээр илэрхийлэгдсэн дотоодын нийт бүтээгдэхүүнд эзлэх хувь хэмжээгээрээ өрийн хэмжээ бол 66.2 хувьд хүрнэ. 2019 онд бид нар үүнийг 55.3 хувьд хүргэж буулгахаар төлөвлөж явж байгаа. Өрийн хэмжээ буух хэмжээгээр улсын эдийн засгийн үндсэн үзүүлэлтүүд сайжирна. Эдийн засагт ирэх дарамтууд буурна. Хувийн хэвшлийн ачаалал буурна. Улсын болон томоохон аж ахуйн нэгжүүдийн зээлжих зэрэглэл нэмэгдэж явах учиртай. Яг ийм бодлогыг барьж ажиллаж байгаа. 
Тэгэхээр Г.Тэмүүлэн гишүүн таны санаа зовж байгаа асуудлууд бол эдийн засгийн бодлогын гол зорилго анхааралд байгаа гэдгийг хэлье. 
М.Энхболд: - Г.Тэмүүлэн гишүүнд 1 минут өгье. Тодруулах. 
Г.Тэмүүлэн: - За баярлалаа. Тэгэхээр би бас энэ гурав дахь асуулт маань бол ер нь зүгээр энэ томоохон төслүүд хөдөлж байж л дотоод нийт бүтээгдэхүүн бол бас нэг томоор өсөж хөгжинө гэдэг асуудлыг хөндсөн. 

Тэгэхээр бид нар энэ томоохон төсөл хөтөлбөрүүдийг одоо хэрэгжүүлэхтэй холбогдуулаад, нэмүү өртөг шингээсэн үйлдвэрлэлийг одоо бас хөгжүүлэхтэй холбогдуулаад ер нь яг ямар төсөл хөтөлбөрүүд яг хэзээ эхлэх гээд байгаа юм. Нөгөө нүүрс, газрын тос, занар, зэсийг боловсруулах аж үйлдвэр, эрчим хүчний төслүүд ч гэдэг юм уу энэ асуудлууд дээр тодорхой хугацаа байна уу? Эргээд энэ эдийн засагт дотоодын нийт бүтээгдэхүүнд томоор нөлөөлөх, ажлын байрыг нэмэгдүүлэх их хэмжээгээр. Гадаадын хөрөнгө оруулалтыг одоо нэмэгдүүлж оруулж ирэх яг энэ томоохон бодитой төсөл, хөтөлбөрүүд цаг хугацааны хувьд хэзээнээс эхлэхээр байгаад байгаа вэ? 
М.Энхболд: - За хэн хариулах вэ? Г.Занданшатар сайд. 

Г.Занданшатар: - Гол томоохон бүтээн байгуулалт эхлэх гэж байгаа ажлуудын талаар мэдээлэл өгье. Тэгээд манай энэ Үндэсний хөгжлийн газар, Сангийн яам, Төрийн нарийн бичгийн даргууд тодруулж хариулах байх. 
Нэгдүгээрт нь, энэ газрын тосны үйлдвэр хэрэгжиж эхэлнэ. 6 сард нээлтийг нь хийхээр төлөвлөж байна. Эхлэх ажлыг эхлүүлэхээр. Техник, эдийн засгийн үндэслэл нь боловсрогдож дуусаад нарийвчилсан техник, эдийн засгийн үндэслэл дуусаад тэр дээр Италийн компани аудит, хяналт хийгээд одоогийн байдлаар өртгийг 15-аас 20 хувь зарчмын хувьд бууруулах, цаашдаа 30 хүртэл хямдруулахаар техник, эдийн засгийн үндэслэл дээр үнэлгээ хийгдэж байна. Ингээд техник, эдийн засгийн үндэслэл үнэлгээ дуусаад ингээд эхлэхээр энэ нефтийн үйлдвэрийн ажил бол хамгийн гол ажил болж эхэлнэ. 
Нефтийн үйлдвэрийн ажилд бол эдийн засгийн өсөлтийг 10.0 хувиар нэмэгдүүлэх, эдийн засгийг тэлэх тийм тооцоололтой хийгдсэн. Одоо дагалдах үйлдвэрлэл эдийн засгийн үр ашиг, тооцоолол бол бүгд эерэг гарсан. Саяхан Энэтхэгийн Гадаад хэргийн сайд айлчлаад Засгийн газар хоорондын комиссын хурал хийгээд энэ дээр ер нь бас энэ төсөл бол амжилттай хэрэгжинэ гэдэгт Энэтхэгийн Засгийн газар 100 хувь итгэлтэй байгаа бөгөөд энэ төслийг хэрэгжүүлэхийн төлөө одоо хамтарч ажиллана гэдгээ дахин нотолсон. 
Хоёрдугаарт нь, төв цэвэрлэх байгууламжийн асуудал техник, эдийн засгийн үндэслэл дээр үнэлгээ хийгдэж дуусаад энэ 7 сард багтаж гэрээ байгуулагдаж хэрэгжиж эхлэхээр ингээд төлөвлөж байна. Төв цэвэрлэх байгууламж бол 330 орчим сая долларын бас томоохон төсөл, бүтээн байгуулалт. 

Гуравдугаарт нь, Мянганы сорилын сангаас сая бас манай Сангийн сайд Вашингтон хотод амжилттай ажиллаад ирсэн. Тэгээд энэ Эм Эм Си буюу Мянганы сорилын сангийн 350 билүү. 350.0 сая долларын буцалтгүй тусламжаар хэрэгжүүлэх төслийн ажлыг энэ наадмаас өмнө гэрээнд гарын үсэг зурж одоо эхлэлийг нь хийхээр бэлтгэл ажлыг хангасан. Энэ чиглэлээр манай Элчин сайдын яам холбогдох газрууд ажиллаж байна. Энэ 3 төсөл хэрэгжиж эхлэхэд эдийн засгийн нэлээн том төсөл хөтөлбөрүүд хэрэгжинэ. 

Тавантолгойн уурхайг дагасан дэд бүтцийн төслүүдийн замын асуудал, авто замын асуудал одоо сонгон шалгаруулалтын шатанд явж байна. Энэ асуудал авто зам, зэрэгцээ энэ авто замын асуудлыг бол энэ жил эхлүүлэх чиглэлээр ажиллаж байгаа. Энэ бол үндсэндээ нэлээн үр дүнтэй хэрэгжих байх гэж бодож байна. Энэ Тавантолгой 1072  хувьцааг амь оруулах, ард түмэндээ нээлттэй ил тод хариуцлагатай ийм уул уурхайг хөгжүүлэх, энийг дагасан дэд бүтцийн асуудлаар сая ч гэсэн Өвөр Монголын Өөртөө Засах Орны дарга нартай уулзахад машины нэвтрэлтийн тоог ямар ч байсан 1500 хүргэх, аж үйлдвэрийн цогцолбор байгуулах саналуудыг Өвөр Монголын Өөртөө Засаг Орны зүгээс бас тавьсан. Энэ чиглэлээр дагасан энэ дэд бүтцийн асуудлуудыг энэ хүрээнд хэрэгжүүлэхээр манай Уул уурхайн яам, холбогдох яамдын ажлын хэсэг гарч ажиллаж байгаа. 
Бусад төслүүдийн талаар манай холбогдох газруудаас саналаа тавих байх. 

М.Энхболд: - За хоёр сайд хариулсан. Би зочин танилцуулъя. Улсын Их Хурал дахь Ардчилсан намын бүлгийн урилгаар Архангай аймгийн Хотонт сумын иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэндээ ажлын амжилт, сайн сайхныг хүсэн ерөөе. 

Н.Оюундарь гишүүн асуултаа асууя. 

Н.Оюундарь: - Монгол Улсын Засгийн газар шинэчлэн байгуулагдсан ч гэсэн төрийн ажлын залгамж халаа бол үргэлжилж байх ёстой. Тийм ч учраас бид нар Засгийн газрын үйл ажиллагааны хөтөлбөр 2016-2020 он хүртэлх энэ үйл ажиллагааныхаа хөтөлбөрөө биелүүлэхэд онцгой анхаарах ёстой. 
2017 оны үндсэн чиглэлийн биелэлтийг харж байхад нийтдээ 5 бодлого, 17 зорилтын хүрээнд 118 арга хэмжээнүүдийг төсөвлөсөн байж байгаа. Энэний хэрэгжилт нь нийтдээ үзэхээр 79.3 хувьтай. Гэхдээ яг бодит эдийн засгийнх нь өсөлт нь ямар байна вэ гэхээр 66.8 хувьтай байна гэж байна. Тэгэхээр энэ одоо сонгуулийн бүрэн эрхийн хугацаа үндсэндээ 50 хувьтай, талдаа орчихсон байгаа ийм нөхцөл байдалд та нар энэ онцгой их анхаарах ёстой юм. Яагаад вэ гэхээр ерөөсөө энэ талдаа хүрчихээд байдаг. Бодит эдийн засгийн өсөлтийнх нь хэмжээ бол бас чамладахуйц ийм үзүүлэлттэй байгаад байна. 
Үүнтэй холбогдуулаад нэлээн хэдэн асуултууд байна. Нэгдүгээрт нь, Бэлчээр хамгаалах тухай хуулийн төслийг бэлэн болчихсон байгаа гэдгийг одоо 2017 онд танилцуулж байсан. Гэтэл одоо хүртэл ер нь явц ямар байгаа юм бэ гэдгийг одоо хүртэл өргөн баригдаагүй байж байна. 

Үндсэндээ бол энэ бэлчээр хамгааллын төсөл маань бол хэрэгжээд бас энийг хэлэлцэхэд бол нэлээд хугацаа шаардагдана. Энэ төслийг хэлэлцээд эхлэх юм бол бид нар ер нь бол газар тариаланчдаа ч тэр, малчдаа ч тийм хэрэгтэй төсөл болох гээд байна. Энэ дээр бас ямар ажил арга хэмжээнүүд авч байна вэ гэдгийг асуумаар байна. 
Хоёр дахь асуулт маань бол бас л энэ хөдөө аж ахуйтай холбоотой. Хүлэмжийн аж ахуй хөгжүүлэхэд дэмжлэг үзүүлнэ. Одоо малын гоц халдвартай өвчин, ялангуяа шүлхий өвчнийг гаргахгүй байдлаар бол бид нар цаг алдалгүй ажиллана гэсэн юм байж байгаа. Энэ дээр бол одоо ойлгож байгаа. Мал аж ахуйн хүрээлэн төрийн байгууллага байгуулах гэж байгаа. Мал аж ахуйн одоо хууль маань, мал аж ахуйн, энэ малын эрүүл мэндтэй холбоотой хууль маань гарчихсан. Гэхдээ бас энийг хурдлахгүй бол үнэндээ бол жаахан цаг алдаад байна. Үнэхээр маш их. Тэр битгий хэл одоо манай Сэлэнгэ аймагт бол ерөөсөө хэзээ ч ийм малын гоц халдварт өвчин гардаггүй байсан чинь ер нь бол энэ байгаль орчны доройтлоос өгсүүлээд нэлээд их гараад эхэлчихэж байна. 
Гурав дахь асуудал маань бол одоо эдийн засгийн өсөлт бол 5.1 хувьтай болчихсон гэдгийг Ч.Хүрэлбаатар сайд ярьж байна. Гэтэл яг бодитой амьдрал дээр бол ард иргэд энэ маань өөрөө яаж тусаад байгаа юм. Татварын орлогыг нэмэгдүүлэх, энэ татвар төлөгчдийнхөө тоог нэмэгдүүлэх, ажлын байраа нэмэгдүүлэх, гадаадын шууд хөрөнгө оруулалтыг нэмэгдүүлэх, энийг дэмжих чиглэлээр яг энэ эрх зүйн орчноо бүрдүүлэх, одоо байгаа боломж бололцоогоо ер нь бүрэн дүүрэн ашиглаж чадаж байна уу гэдгийг асуумаар байна. Тухайлбал, одоо энд биелэлт дээр харахад бол төрөл бүрийн хөтөлбөрүүд байгаад байна л даа. 2017 онд хөдөлмөрт бэлтгэх янз бүрийн хөтөлбөрүүд. Одоо хөдөлмөр, нийгмийн хамгааллын шугамаар хэрэгжсэн байж байгаа. Зөвхөн бизнес эрхлэхэд 1915 зээлдэгчид 9.8 тэрбум төгрөг авсан байж байна. 6 мянган зээлдэгчид бас бий болсон байж байна. Ажлын байрыг одоо 10 мянгаар нэмэгдүүлнэ гэдэг зорилт тавьсан боловч энэ нь өөрөө хүрч байна уу энэ тоондоо гэдгийг бол бас үзмээр байна. Энэ 1915 зээлдэгчид маань яг нүдээ олсон зээлдэгчид байна уу, үгүй юу. Үнэхээр энэ жижиг, дунд үйлдвэрлэл нэмэгдэж байна уу гэдэг дээр бол бас харж үзмээр юмнууд нэлээд байгаад байна. 
Дараагийн асуулт маань бол энэ аймгуудын нийслэлийн цэвэрлэх байгууламжийг шинэчилнэ гэдэг асуулт байгаа. Гэхдээ энд болохоор Азийн хөгжлийн банкаар ийм ийм юм. Хоёр аймгууд дээр ТЭЗҮ-г нь хийчихсэн. Одоо тендер зарлах гэж байгаа гэсэн юм ярьж байна. Дорноговь, Архангай дээр тендер шалгаруулсан байгаа гэдгийг ярьж байгаа боловч яг бодитой биелсэн юмнууд ер нь юу байгаад байна вэ. Энэ дээр тодорхой хариултуудыг…/минут дуусав/
М.Энхболд: - За хэн хариулах вэ? Б.Батзориг сайд хариулах уу? За Б.Батзориг сайд. 

Б.Батзориг: - Н.Оюундарь гишүүний асуултад хариулъя. Монгол мал 66.2 толгойд хүрсэн. Өнгөрсөн онд бид нар малаа тоолсон. Энэ жил бид нар 22 сая толгой төл хүлээж авна. Өнөөдрийн байдлаар нийт төллөх ёстой малын 50 гаруй хувь нь төллөсөн. 11 сая толгой төл хүлээж авсан байдалтай байна. Төл бойжилт маань 98.6 хувьтай байна. 

Тэгэхээр 66.2 сая толгой мал гэдэг бол Монгол Улсын бэлчээрийн нөөцөд бол хангалттай. Монголчууд бид бол малаа өсгөж чаддагаа бол харуулсан. Орон нутгаар ажиллаад явж байхад манай малчид ч гэсэн хэлж байгаа. Бэлчээрийн даац хэтэрлээ. Эндээ анхааръя гээд. Тэгээд Бэлчээрийн тухай хуулийг бол яаман дээр боловсруулсан. Өргөн барихад одоо бэлэн байгаа. 
Тэгээд Бэлчээрийн тухай хуультай хамт энэ малын хөлийн татварын асуудал бас яригдаад байгаа юм. Тийм Бэлчээрийн тухай хууль дээр. Тэгээд малын хөлийн татвар гэж нэрлэх үү, хураамж гэж нэрлэх үү гээд бас орон нутагт бас хэлэлцүүлэг хийгээд явж байхад манай малчид ярьж байна л даа. Ер нь бол малын хөлийн татвар байх нь зөв юм байна. Харин энэ авсан татварыг одоо орон нутагт бэлчээрээ сайжруулахад, малынхаа үүлдэр угсааг сайжруулах, худаг ус гаргахад нь одоо зарцуулдаг байя гэсэн ийм концепцитой хууль боловсруулагдаад ингээд явж байгаа. Олон улсын байгууллага Швейцарийн хөгжлийн агентлаг бас хэлэлцүүлэг зохион байгуулсан. Бид хамтарч ажиллаж байна. 
Тэгээд энэ хуулийг бол одоо бүлгээр оруулна. Тэгээд дараа нь засаг дээр ярина. Тэгээд одоо оруулахад бэлэн байгаа. Энэ хууль бол одоо үнэхээр бас цаг нь болсон байна гэж салбарын яамны хувьд харж байгаа. 
Дараагийн асуудал. Салбарын суурь болох Мал, амьтны эрүүл мэндийн тухай хууль, Малын генетик нөөцийн тухай хуулийг 12 сард Улсын Их Хурал баталж өгсөн. Энэ бол маш чухал хууль. Үүнтэй холбогдуулаад Засгийн газар Малын эрүүл мэндийн үндэсний хөтөлбөр баталсан. 6 сарын 01-нээс хууль маань хэрэгжинэ. Улсын Их Хурлын даргад би танилцуулсан. Ирэх долоо хоногоос одоо Мал эмнэлгийн ерөнхий газар байгуулах тогтоолынхоо төслийг Улсын Их Хурлаар оруулъя гэж. 

Тэгээд энэ хууль гарснаар яг одоо бидний яриад байгаа, хүсээд байгаа. Үнэхээр одоо малынхаа эрүүл мэндийн хяналтыг төр бол алдсан байгаа шүү дээ. Мал эмнэлгийн газруудаа бид нар хувьчилсан. Өнөөдөр гоц халдварт өвчинтэй бид яаж байна вэ гэхээр тэмцдэг аргыг л хэрэглэж байгаа. Одоо энэ хууль хэрэгжиж эхэлснээр бид тэмцдэг биш урьдчилан сэргийлдэг болъё гэж байгаа юм. 
Тэгээд өнгөрсөн долоо хоногт Засгийн газар хуралдаж жил бүрийн 5 сараас 10 сарын хооронд мал эмнэлгийн урьдчилан сэргийлэх ажлыг орон даяар хөдөлгөөн болгож өрнүүлье гэж байгаа юм. Тэгээд энэнийхээ нээлтийг бол одоо Архангай аймгаас эхэлсэн. Нэг дэх өдөр одоо Засгийн газрын гишүүд бас орон нутагт ажиллах гэж байна. Энэ үеэр бас одоо энэ малынхаа урьдчилан сэргийлэх ажлыг одоо орон даяар эхлүүлье гэж. Малынхаа вакцинжуулалтыг хийе. Угаалга туулгын ажлуудыг хийе. Мал үржлийн ажлуудаа тогтмол жил болгон 5 сараас 10 сарын хооронд хийдэг байя гэж. Ингэх юм бол одоо бид нарын нөгөө өвчинтэйгөө тэмцдэг биш урьдчилан сэргийлээд өвчин гарахыг сэргийлж чадна гэж тооцож байгаа юм. 
Тэгээд энэ хууль маань 6 сарын 01-нээс хэрэгжинэ. Тэгээд гишүүд маань бас одоо энийг дэмжиж өгөөрэй гэж хүсэх байна. 

Жижиг, дунд үйлдвэрлэл. Үнэхээр үнэн. Манай Ж.Ганбаатар гишүүний санаачилсан Жижиг, дунд үйлдвэрлэлийн тухай хууль одоо өргөн баригдсан. Засаг дэмжээд оруулсан. Удахгүй Их Хурлаар орно. Энэ хууль хүлээгдэж байгаа хууль. Бид нар 2016 оны сонгуулиар одоо өрсөлдөхдөө энийг л ярьсан. Иргэд ээ ажлын байртай болгоно, орлоготой болгоно гэж. Тэгээд одоо жижиг, дунд үйлдвэрлэгчдийн орлогын албан татварыг 1 хувь болгоно гээд. Тэгээд энэ 1 хувь болж хуулийн төсөл явж байгаа. 
М.Энхболд: - Т.Аюурсайхан гишүүн асуултаа асууя. Н.Оюундарь гишүүн 1 минут. 

Н.Оюундарь: - Миний нэлээн хэдэн асуултуудад хариулт авч чадсангүй. Тэгээд би бас энэ тодорхой бас юу хэлмээр байна. 2017 онд хөдөлмөрт бэлтгэх, хөдөлмөр эрхлэлтийг, ур чадварыг олгох хөтөлбөр, ажлын байрыг дэмжих хөтөлбөр, залуучуудын хөдөлмөр эрхлэлт, гарааны бизнесийг дэмжих хөтөлбөр, малчдын хөдөлмөр эрхлэлтийг дэмжих хөтөлбөр, хөгжлийн бэрхшээлтэй иргэдийг ажлын байраар дэмжих хөтөлбөр гэх мэтийн түмэн олон хөтөлбөрүүд хэрэгжсэн байж байгаа. 

Тэгээд яг түвшин нь ямар байна вэ гэсэн чинь 2017 оны 4 дүгээр сарын улирлын байдлаар 7.3-хан хувьд л хүрсэн байж байна. Энэ нь өөрөө бол үнэндээ бол чамлалттай үзүүлэлт. Тэгээд энэ их олон түмэн наян хөтөлбөрүүд хэрэгжиж байхад эцсийн бүлэгтээ энэ хөтөлбөр нь яг эзнээ олж байна уу, үгүй юу. Өнөөдөр бол бид нар ажлын байр нэмэгдсэн нөхцөл байдалтай байж байх ёстой. Аж ахуйн нэгжүүдийг дэмжсэн байж байх ёстой. Гэтэл тэрийг ярихаар энэ сангийнхаа зээлийг ярихгүй харин зүгээр арилжааны банк…/минут дуусав/
М.Энхболд: - Ч.Хүрэлбаатар сайд тэр асуултуудад нь тодорхой хариулт өгье. 

Ч.Хүрэлбаатар: - Энэ 2015 онд эдийн засгийн өсөлт бол 2.4 байсан. 2016 онд 1.2 болсон. Ингээд 2017 онд 5.1 болж байна. 3 жил дараалаад уначихсан эдийн засгийг босгоход бас тодорхой чармайлт, хугацаа бол шаардагдсан гэдгийг бас та бүгд сайн мэдэж байгаа байх. 
Тэгэхээр энэ Монгол Улсын эдийн засгийн 80 хувийг хувийн хэвшлийнхэн бий болгодог юм. Энэ хувийн хэвшлийн бий болгож байгаа тэр хэмжээг бол үнэхээр цаанаа ажлын байрыг бий болгодог, ард иргэдийн орлогыг нэмэгдүүлэхэд чухал үүрэгтэй байдаг. 
Тэгэхээр хувийн хэвшлээ бид нар хичнээн сайн дэмжиж чадна, хувийн хэвшил хөрөнгө оруулалт дахь орчныг хичнээн сайн бид нар бий болгож чадна энэ хэмжээгээрээ Монгол Улс хөгждөг. 

М.Энхболд: - Т.Аюурсайхан гишүүн асуултаа асууя. 

Т.Аюурсайхан: - Дотоодын нийт бүтээгдэхүүн нэг хүнд оногдсон хэмжээ бол 3500 доллар байна. Тэгэхээр дотоодын нийт бүтээгдэхүүн гэдэг бол одоо дотоодын эдийн засгийн нийт орлого л доо. Тэгээд энэ орлогоос чинь нэг хүнд 3500 доллар оногдож байгаа юм жилдээ. Тэгээд энэ чинь ерөөсөө иргэддээ хүртээмжгүй явсаар байгаа юм. Тэгээд энийг хүртээмжгүй өсөлт гэж байгаа л даа. 
Тэгээд энийг одоо иргэддээ хүртээмжтэй болгохын тулд яг юу хийсэн бэ? 2017 онд. Цаашдаа яг яаж энийгээ одоо иргэн бүрт хүртээмжтэй болгохоор ажиллаж байна вэ? Хэд хэдэн арга хэлбэрүүд байдаг л даа. 

Хоёрдугаарт, жилдээ сүүлийн 2 жил гэхэд жил болгон төсвийн орлого одоо давж биелэгдэж байна. Хагас их наяд шахам төгрөгөөр сүүлийн 2 жилд нэг жилдээ гэхэд. Тэгээд энэ мөнгийг хараад байхаар одоо цалин, тэтгэврийг нэмэх ийм шаардлагатай байгаад байгаа юм. Бодит боломж нь байна. Одоо нэг 20 орчим хувиар нэмчих ийм боломж харагдаад байгаа байхгүй юу. Яагаад гэвэл энэ сүүлийн хоёр, гурван жилийн. Нэгдүгээрт энэ валютын, гадаад валютын ханшийн өсөлт байна. Хоёрдугаарт, инфляци байна. Үүнтэй холбоотойгоор монгол төгрөг бас нэлээн суларсан. Иргэдийн худалдан авах чадвар унасан. 
Тийм учраас энэний зэрэгцээгээр заавал ч үгүй одоо цалин мөнгийг нь огт нэмэхгүй болохоор чинь иргэд чинь хүнд байдалд ороод байна шүү дээ. Тэгээд энэ дээр яагаад арга хэмжээ авахгүй байна. Тэр давсан орлого жилдээ нэг 500 орчим тэрбум төгрөгийн давсан орлогоо хааш нь хийгээд байна. 
Гуравдугаарт, энэ зарим төрлийн татваруудыг бас Засгийн газар одоо эргэж харж байгааг бол дэмжиж байгаа. Энэ чинь орлогын татварыг одоо эргээд нэг шатлалтай болгож байна. Энэ хадгаламжийн хүүгийн татвар дээр бас иргэдээс маш их хэлж байна. Ялангуяа энэ дотор чинь хүүхдийн хадгаламжийн татвар аваад байна. Засгийн газрын бодлого нь хаанаа байна. Нэг талдаа хүүхдийн мөнгө олгох ёстой байгаа. Энэ бол халамжийн бодлого биш ээ. Энэ бол одоо хүн амын бодлого гэж яриад байгаа юм. Тэгсэн мөртлөө нөгөө талдаа хүүхдийн хадгаламжаасаа татвар аваад байна шүү дээ. 50 мянган төгрөгийн хүүгийн орлого олонгуут 5 мянгыг нь шууд автоматаар суутгаж аваад байна шүү дээ. Гэх мэтчилэнгээр энэ хадгаламжийн, ялангуяа хүүхдийн хадгаламжаасаа эхлээд хадгаламжийн энэ татвараа болих юм уу, болохгүй юм уу? Болих юм бол хэзээнээс болих вэ гэдэг ийм асуудал байна. 
Гуравдугаарт, энэ бодлого шийдвэртээ Засгийн газар шинжлэх ухааны үндэслэлийг заавал ч үгүй оруулж өгмөөр байна. Би дахин давтаж хэлье. Сүүлд энэ шатахууны асуудал дээр энэ шатахууны үнийг бол чөлөөлнө гэж хариуцлагатай албаны хүмүүс дуугарсан шүү. Гэтэл энэ дээр чинь зах зээл чинь төгс юм бол төрийн оролцоо хэрэггүй. Тийм үү. Гэтэл зах зээл чинь тийм байна уу, үгүй юу гэдгийг нь шинжлэх ухааны үндэслэлтэй эконометрикээр судалж болдог юм. Төгс өрсөлдөөнтэй байна уу, эсвэл монополь, олигополь байна уу судлаад. Хэрвээ төгс өрсөлдөөнтэй биш бол төгс өрсөлдөөнт төлөвөөсөө хэр зэрэг хазайсан гэдгийг нь тоон шинжилгээгээр гараад ирдэг байхгүй. Ийм шинжилгээ хийж чадаж байна уу, үгүй юу? Тэрүүгээрээ төрийн оролцоо хэрэгтэй юу, хэрэггүй юу? Хэрэгтэй бол ямар хэмжээнд хэрэгтэй вэ гээд. Энэ бол зөвхөн шатахууных дээр биш бүх зах зээл дээр. Гурилынх дээр, улаан буудайнх дээр. Жишээлбэл, улаан буудай дээр Пүрэв доктор тэргүүтэй энэ эрдэмтэд бас яг энэ төлөв байдлыг нь одоо тоон шинжилгээгээр гаргачихсан байгаа байхгүй юу. Гэх мэтчилэнгийн юмыг одоо Засгийн газар авч хэрэглэж байна уу, үгүй юу гэдэг ийм асуудал байгаа юм. Бүх бодлого шийдвэр дээрээ шинжлэх ухааны үндэслэл тавьж байгаад. Тэгэхгүй шууд гарч ирээд өө энийг зохицуулна, энийг бол чөлөөлнө, энийг нэмнэ, тэнд тийм юм барина, энд ийм юм хасна гэдэг байдлаар одоо цаашдаа явмааргүй байна. 
М.Энхболд: - Ч.Хүрэлбаатар сайд хариулах уу? 

Ч.Хүрэлбаатар: - Т.Аюурсайхан гишүүний асуултуудад хариулъя. Энэ шатахууны үнэтэй холбоотой, ер нь энэ бодлого боловсруулахдаа судалгаа, шинжилгээг хэр авч оруулах ёстой вэ, ер нь оруулах тийм чиг хандлагатай байгаа юу гэж асууж байгаа. 
Үнэхээр санал нэг байна. Шатахууны үнэ нэг болохоор одоо юу гэдэг юм татварыг нь нэмнэ. Нэг бол маргааш нь татварыг нь бууруулна гээд ингээд явчихдаг. Тэгээд нөгөөх нь ингээд савладаг. Тэр битгий хэл одоо нефть импортлогч компаниуд хүртэл хэзээ энэ нь яаж өөрчлөгдөх нь мэдэгдэхгүй болчихсон ийм байж байгаа учраас бид нар бас энэ дээр нэлээд тийм ойлгомжтой байдлаар, бусад орны туршлагыг судалж нэвтрүүлэх ийм шаардлагатай байгаа. 
Тэгэхээр бензиний үнэд шууд нөлөөлж байдаг энэ татвартай холбоотойгоор нэг ийм томьёо нэвтрүүлье гэж бодож байгаа. Тухайн одоо зах зээлийнх нь үнэ, тээвэрлэлтийн үнэ, нөхцөл байдлаасаа шалтгаалж үнэ нь хэлбэлзэж байхаар ийм томьёонд оруулж нэвтрүүлбэл ямар вэ гэж үзээд одоо яг Сангийн яаман дээр энэ судалгааны ажил урд өмнө нь хийгдсэн судалгааны ажлуудыг авч үзэж танилцах, бусад орнуудын туршлагыг авч үзэх ийм ажлуудыг бол хийж байгаа. Тэгэхгүй бол хэн нэгэн хүний сэтгэлийн хөөрлөөр юм уу, хэсэг бүлэг хүмүүсийн үзэмжээр юм уу, одоо бодит байдлыг, шударга байдлыг тогтоох гэж оролдсоноосоо илүүтэйгээр яг тухайн үед нь шинжлэх ухааны үндэслэлтэй бодитой, судалгаатай байдлаар юмыг тогтоож явах нь зүйтэй гэж одоо хэлж байгаа Т.Аюурсайхан гишүүний саналтай нэг байна. Шатахууны үнэ дээр бол бид нар ийм бодлого бариад явж байна. Боловсруулалтынхаа шатанд явж байна. Энэ намар танилцуулна гэж бодож байгаа. 

Хоёрдугаарт нь, энэ хадгаламжийн, одоо иргэдийн хадгаламжид байршуулаад олсон орлоготой холбоотойгоор одоо татвар авдаг. Энэ нь одоо манай хуулиараа хэрэгжээд явж байгаа. Тэгэхээр яг энэ хуулийнхаа дагуу бол одоо татваруудыг аваад явж байгаа. Яг одоогоор бид нар энэ татварын яг тэр хадгаламжаас авдаг татварын хувь хэмжээг өөрчлөх тухай байр суурь байхгүй байгаа болно гэж хэлье. 
М.Энхболд: - М.Билэгт гишүүн асуултаа тавья. Тодруулах уу? Т.Аюурсайхан гишүүнд 1 минут нэмж өгье. 

Т.Аюурсайхан: - Одоо нэг талаасаа хүүхдийн мөнгө олгох гээд ингээд хичээгээд байгаа байхгүй юу. Одоо 60 хувь, 80 хувь, одоо 100 хувь гээд л ажиллаж байгаа Засгийн газар. Тэр бол зүй ёсны үнэлж байгаа. 

Нөгөө талдаа хүүхдийнхээ хадгаламжнаас нь хүүгээс нь татвар аваад байна шүү дээ. Энэ бодлогын чинь нэгдэл байхгүй байгаа байхгүй юу. Хоёр өөр ийм бодлого яваад байна. 

Эхний асуулт нь болохоор тэр нэг хүнд чинь эдийн засгийн чинь 3500 долларын орлого ногдоод байгаа байхгүй юу. Тэр чинь иргэддээ хүртэхгүй байна. Энийг чинь хүртээмжгүй өсөлт гээд байгаа. Тэрийгээ хүртээмжтэй болгохын тулд яг юу хийсэн юм бэ? Цаашдаа яг юу хийх юм бэ? 
М.Энхболд: - Ч.Хүрэлбаатар сайд. 

Ч.Хүрэлбаатар: - 2017 онд бол нэг хүнд оногдох дотоодын нийт бүтээгдэхүүний хэмжээ нь 8 сая 770 мянга 200 төгрөг байгаа. Үүнийг өнөөгийн ханшаар үржих юм бол нэг хүнд оногдох орлогын хэмжээ доллараар 3700 доллар болж байгаа. 3660 доллар болж байгаа. 
Тэгэхээр энэ эдийн засгийн өсөлт яаж ард иргэдэд орлого болж очих вэ гэхэд бас тодорхой хугацаа шаардагддаг хэдий ч яг өнөөдрийн байдлаар бол тодорхой үр дүнгүүд гарч байна. Эдийн засаг идэвхжээд, эдийн засгийн тэлэлт явагдаад эхэлсэн байгаа. Жишээлбэл, одоо энэ ноолуурын үнэ байна. Арьс ширний үнэ. Түүхий эдийн гаралтын үнийн өсөлт бол хөдөө аж ахуйд байгаа хөдөөгийн иргэд үнэхээр бодит орлогын нэмэгдэл болж очиж байгаа. Сая ноолуур гарсан. Дөнгөж сая гараад явж байгаа. Ингэхэд бол ард иргэд нөгөө ноолуурынхаа мөнгөөр арилжааны банкинд байсан ихэнхи өр ширээ дараад дуусгаж байгаа гэдэг нь үндсэндээ энэ эдийн засгийн зөв бодлого, эдийн засагт нааштай гарч байгаа зүйл бол ард иргэдийн амьжиргаанд бодит биеллээ олж эхэлж байгаа. 
М.Энхболд: - М.Билэгт гишүүн асуултаа асууя. 

М.Билэгт: - Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийн талаар бид хэлэлцэж байна. 2016 оны сонгуулиар бүрдсэн энэ Улсын Их Хурал, Засгийн газар тухайн үед Монгол Улсын эдийн засаг унаад хасах түвшинд оччихсон тийм хүнд байсныг, уналт нь хаана очиж зогсохыг ч мэдэхгүй тийм хүнд байсныг эдийн засгийнхаа уналтыг зогсоогоод өнөөдөр 2017 онд өсөлт бий болчихож. Өсөлт бий болчихож. Гэхдээ бид ярих зүйлүүд байна. Энэ юу вэ гэхээр нэгдүгээрт иргэдээ ажилтай, цалин орлоготой болгохын тулд ямар дэвшил гаргах ёстой юм бэ? Одоо тэгвэл цаашдаа. Эдийн засгийн өсөлтийг бий болгоод авлаа. Тэгвэл хамгийн түрүүнд энэ чинь иргэдийн амьдрал нөлөөлөх ёстой. Өөрөөр хэлбэл хөдөлмөр эрхэлж амьжиргаагаа залгуулж байгаа иргэдийн 80 хувь нь хувийн хэвшилд л явна. Гэтэл Монгол Улсын эдийн засгийг бүрдүүлж байгаа энэ гол салбар бол хувийн салбар. Өнөөдөр татварын орлогын 80.0 хувь хувийн хэвшлээс л бүрдэж байгаа. 
Тэгэхээр энэ хувийн хэвшлээ дэмжихийн тулд яах ёстой юм бэ? Өнөөдөр хөдөлмөр эрхлэлтийн талаар бид холбогдох газруудтай уулзалт хийгээд энэ Улсын Их Хурлаас гаргасан ажлын хэсэг яриад л явж байгаа л даа. Гэтэл тэндээс үзэхээр нөгөө иргэд чинь ажилтай орлоготой болох боломж нь бүрдэж өгөхгүй байна. Гэхдээ энд ажилгүй иргэдийн 45.0 хувь нь 25-аас 40 насныхан байна гэж байна. Энэ үнэхээр бүгд хийж бүтээх ид насан дээрээ байгаа. Үнэхээр харамсалтай үзүүлэлт. Гэтэл за нэг мянга гаран иргэнийг дахин сургалтад хамруулаад ажил захиалж байгаа байгууллагууд руу өглөө гэхээр 20 хувь нь үлдээд бусад нь гологдчихлоо гээд ирдэг гэж байна. Юунаас болоод байна гэхээр ёс зүй, төлөвшил нь болоогүй байна гэж байна. 
Тэгвэл энийг цаашид яах ёстой юм бэ. Өнөөдөр ажилгүй иргэдийн тэр залуучуудын маань 40.0 хувь нь дипломтой залуучууд байна гэж байна. Тэгэхээр хөдөлмөр эрхэлж ажиллаж амьдрах тэр төлөвшлийг бий болгохын тулд, хойч ирээдүй залуучууддаа бий болгохын тулд тэгвэл энэ суурь боловсролын салбар байх ёстой. Боловсролын салбар энэ 27 жил энэ уналтад орсон энэ салбараа тогтолцоогоор нь яаж өөрчлөх ёстой юм гэдэг нэг юм байгаа. 
Гуравдугаарт. Эрүүл мэндийн салбар байна. Эрүүл мэндийн салбар иргэддээ анхан шатны тусламж үйлчилгээ үзүүлэхэд биш өвдсөн хүндэрсэн хойно нь хоёр гуравдугаар шатлал руу хамаг санхүүжилт нь явдаг болсон байна. Жишээ нь, эрүүл мэндийн даатгалын сангийн 2017 оны тайланг хэлэлцэж байхад 396.0 тэрбумыг одоо 2017 онд зарцуулсан байхад тэрний 1.3-хан хувь буюу 5-хан тэрбумыг өрхийн эмнэлэг рүү санхүүжүүлсэн байх жишээтэй. 
Дэлхийн эрүүл мэндийн байгууллага болон олон улсын ЖАЙКА гээд энэ бусад бүх байгууллагууд. Манай салбарынхан ч хэлж байгаа. Эрүүл мэндийн салбарт гурвалжин ийм тогтолцоо байдаг юм. Манайх эсрэгээрээ нөгөөдөх нь уруугаа харчихсан байгаа гэдэг чинь л энэ байхгүй юу. Тэгэхээр энийг яах ёстой юм бэ гэдгийг энэ эрүүл мэндийн салбарын холбогдох хүмүүс байвал, одоо удирдлагын хүмүүс байвал энд хариулт өгмөөр байна. Сангийн яам хариулт өгмөөр байна. 
Мөн одоо бэлчээрийн даац хэтэрлээ гэж ярьж байна. Сайд маань ярьж байна. Тэгвэл бэлчээрийн даацыг энэ ганц энд нэг уламжлалт аж ахуй яваад, үйлдвэрлэл яваад байгаа газар энэ байж байна. Мал нь өсчихөж. Тэгвэл борлуулалт руу нь хийж өгөх юмыг энэ Хөдөө аж ахуйн яам, бүхэл бүтэн салбар байна. Энийг хийж өгөөч. Жилдээ 30, 40 сая толгой малыг борлуулж…/минут дуусав/
М.Энхболд: - Ч.Хүрэлбаатар сайд. 

Ч.Хүрэлбаатар: - М.Билэгт гишүүний хэлж байгаа асуулт саналуудтай бол санал нэг байна. Ер нь дотоодын нийт бүтээгдэхүүний 80.0 хувийг бий болгож байгаа хувийн хэвшлийг цаашдаа бид нар яаж дэмжих вэ гэхээр бид нар арилжааны банкуудын зээлийн хүүг буулгах чиглэлээр нэлээд санал санаачилгатай ажиллах хэрэгтэй. Тэгээд хүү буулгана гэдэг нь бол цаанаа эдийн засгийн бас бүх үзүүлэлтүүдтэйгээ холбоотой байдаг. Тэгэхээр энэ эдийн засгийг тогтворжуулах, эдийн засгийг сэргээх чиглэлээр авч хэрэгжүүлж байгаа арга хэмжээнүүдийгээ цаашаагаа тууштай авч хэрэгжүүлээд эдийн засгийн үндсэн үзүүлэлтүүдээ сайжруулж чадах юм бол энэ хүү буух бүрэн нөхцөл байдал нь бууна. Энэ өнгөрсөн хугацаанд авсан арга хэмжээний дүнд зарим арилжааны банкуудын хүү бол жилийн 2.4 пунктээр буусан байгаа. Монголбанкны бодлогын хүү мөн буусан байгаа гэдгийг хэлье. 

Үүнээс гадна хувийн хэвшлээ дэмжих чиглэлээр энэ Татварын багц хуулийг одоо ойрын үед Улсын Их Хуралд өргөн мэдүүлэх гэж байгаа. Энэ татварын багц хууль дээр орж ирж байгаа өөрчлөлтүүд бол дандаа хувь хэмжээг буулгаж оруулж ирж байгаа. Аж ахуйн нэгжүүдийн бизнес эрхлэх орчныг нь хөнгөвчилсөн, тайлагналтыг нь хөнгөвчилсөн ийм өөрчлөлтүүд орж ирж байгаа нь энэ эргээд хувийн хэвшлээ сайн дэмжинэ. Үндсэндээ би түрүүн хэлсэн. 1.5 сая ажиллах хүчин байгаа бол үүнээс зөвхөн төр 188 мянгыг нь бий болгож байгаа. Үлдсэнийг нь бүгдийг нь хувийн хэвшил бий болгодог. 
Тэгэхээр би энэ эдийн засгийн өсөлт ард иргэдэд яаж нөлөөлөв гэхээр би танд нэг ганцхан тоо хэлье гэж бодож байна. Энэ Үндэсний статистикийн газраас авсан тоо. 2016 онд бол өрхийн хэрэглээ 9 хувиар буурсан байдаг. 9 хувиар. Тэгвэл 2017 онд өрхийн хэрэглээ 4.3 хувиар өссөн. Энэ бол үндсэндээ одоо маш товчхондоо хэлэх юм бол эдийн засагт гарч байгаа энэ эдийн засгийн одоо нааштай үзүүлэлтүүд, ард иргэдийн амьдралд бага ч гэсэн хэмжээгээр нөлөөлж байгаагийн үр дүн. 
Дахиад хэлье. 2016 онд өрхийн хэрэглээ 9 хувиар бууж байсан бол 2017 онд 4.3 хувиар өссөн байгаа нь одоо бас нааштай зүйл. Мөн статистикийн газрын дахин нэг тоог би бас танилцуулъя. Өрхийн орлого 2016 онд 944 мянга байсан бол 2017 онд 1 сая 35 мянган төгрөг болж өөрчлөгдсөн байна. Өссөн байна. Энэ нь бол одоо нааштай сайн зүйлээ гэдгийг би хэлмээр байна. Эрүүл мэнд, боловсролтой холбоотой зүйлүүдийг бусад нь хариулах байх. 

М.Энхболд: - Эрүүл мэндийн яамнаас хэн байна. 84 дүгээр микрофон. Э.Содномжамц дарга хариулъя. 
Э.Содномжамц: - М.Билэгт гишүүний асуултад нэмэлт тайлбар хийе. Эрүүл мэндийн салбарын санхүүжилтийн тогтолцоо өнөөдрийн хууль эрх зүйн хүрээнд бол анхан шатны тусламж, үйлчилгээ бараг 100 хувь улсын төсвөөс санхүүжээд явж байгаа. Эрүүл мэндийн даатгал талаас нь харахаар 396.0 тэрбум төгрөгийн 1.3 хувь нь буюу 5 тэрбум нь анхан шатны тусламж, үйлчилгээг санхүүжүүлж байгаа нь бол бас тийм оновчтой хувилбар биш. Гэхдээ энэ бол хууль эрх зүйн хүрээнд явж байгаа асуудал. 
Бид одоогоос хоёр жилийн өмнө эрүүл мэндийн салбарын нийт төсөв 672.3 тэрбум төгрөг байсан. Хоёр жилийн хугацаанд 13.8 хувь өсөж өнөөдөр нэг 766.0 тэрбум төгрөгийн нийт төсөвтэй явж байгаа. 

Эрүүл мэндийн салбарын өнөөдрийн хэрэгцээ бол төсөв бид бас анхан шатны байгууллагуудаасаа авч нэгтгэж үзэхэд 1.1 их наяд төгрөгийн санхүүжилт 2019 онд шаардлагатай байгаа. Энэ мэтчилэнгээр бидэнд бас шийдэх асуудлууд энэ төсөв мөнгөтэйгөө холбоотой, хууль эрх зүйн орчинтойгоо холбоотой бас нэлээн олон асуудлууд байгаа. 
М.Энхболд: - М.Билэгт гишүүнд 1 минут нэмж өгье. 
М.Билэгт: - Энд бас нэг. Энэ эрүүл мэндийн салбар, боловсролын салбарынханд анхааруулж хэлэх юм байна. Энэ юу гэхээр Үйлдвэрчний эвлэлүүдийн эрхийн тухай хууль 1991 онд батлагдсан. Гэтэл энэ хуульд юу гэж байдаг вэ гэхээр үйлдвэрчний эвлэлүүдийн санхүү, эд хөрөнгө, үйлдвэрчний эвлэлүүд нь өөрөө санхүүжих зарчмаар ажиллана гэж байдаг. Гэтэл манай эрүүл мэндийн салбар, боловсролын салбарын санхүүгийн ажилтнууд тэр цалингийн фондоосоо албан журмаар энэ салбарын ажилтнуудын цалингаас 1 хувийг энэ эрүүл мэндийн үйлдвэрчний эвлэл рүү албан журмаар авч өгдөг. Энэ юу гэж байдаг вэ гэхээр үйлдвэрийн газар болон байгууллагын захиргааны удирдах албан тушаалтан үйлдвэрчний эвлэлийн сонгуульт ажлыг хавсран гүйцэтгэж болохгүй гэж байдаг. 
М.Энхболд: - Б.Ундармаа гишүүн асуулт асууж, үг хэлнэ. 

Б.Ундармаа: - Та бүхэнд энэ өдрийн мэнд хүргэе. Өнөөдөр бид нар Монгол Улсын нийгэм, эдийн засгийн үндсэн чиглэл 2017 оны гүйцэтгэлийг хэлэлцэж байна. Тэгээд энэ дээр бол эдийн засаг маань өсөлттэй байгаа юм байна. 5.1 хувь. Тэгвэл өнөөдөр энэ эдийн засгийн өсөлт маань айл өрхийн одоо хаалгаар хэрхэн орж байна вэ? Айл өрхүүдийн маань орлого нэмэгдэж байна уу? Ажлын байр бий болж байна уу? Ажилгүйдэл буурч байна уу гэсэн энэ асуултыг иргэд бидэнд байнга тавьж байна. 

Яг ингээд үзэхээр энэ дээр ажилгүйдэл бол одоо нэг тодорхой тийм буурсан юм алга, ажлын байр нэмэгдээгүй байна. Тэгвэл бас Улсын Их Хурлын одоо 5 гишүүн санаачлан жижиг, дундын хуулийн төслийг бас ингэж санаачлаад энэ дээр ажиллаад өргөн барих гэж байгаа. Энэ дээр бизнес эрхлэгч нартай бид уулзсан. Хэлэлцүүлэг хийсэн. Хоёр мянгаад бизнесмэнүүдтэй бас уулзсан. Эд нар бол дандаа жижиг, дунд бизнесийнхэн байгаа юм. Тэд нэг л зүйлийг өнөөдөр хүсэж байна. Хөдөлмөр эрхлэлтийн санг хүртээмжтэй болгоод өгөөчээ. Бичил бизнесийнхэнд. 
Хүнс, хөдөө аж ахуйн яамнаас бас жижиг, дунд бизнесийнхэнд бас хүртээж байгаа энэ жижиг, дундын сангийн бас хүртээмжийг нэмэгдүүлж өгөөчээ. Энэ ерөөсөө хүртэхгүй байна. Бидэнд ерөөсөө төрийн дэмжлэг байхгүй байна гэж ингэж хэлж байгаа юм. Энийг тэгээд яаж одоо нэмэгдүүлэх юм бэ? Ялангуяа ажлын байраа одоо цомхотгохгүй, ажлын байраар хадгалж авч үлдэж байгаа аж ахуйн нэгжүүд, үйл ажиллагаагаа явуулж байгаа алдагдалтай байгаа аж ахуйн нэгжүүдийгээ хэрхэн яаж дэмжиж байгаа юм бэ гэсэн энэ асуултыг асууя. 

М.Энхболд: - С.Чинзориг сайдын микрофоныг өгье. Ажлын байрны холбогдолтой асуусан. 
С.Чинзориг: - Эдийн засгийн өсөлтийг аль болох хүндээ хүргэх талаар Засгийн газар нэлээн анхаарч ажиллаж байгаа. Ялангуяа 2018 оны төсөв бол эдийн засгийн өсөлтийг хүндээ хүргэх чиглэлээр, иргэдийнхээ бодит орлогыг нэмэгдүүлэх чиглэлээр илүүтэй одоо бас ийм анхаарч төлөвлөсөн төсөв болсон гэж бодож байгаа. 

Нийтдээ шинээр 12 төсөл арга хэмжээнд 465.0 тэрбум төгрөгийг улсын төсөв дээр нийгмийн хамгааллын чиглэлээр төсөвт тусгаж иргэдийнхээ бодит орлогыг нэмэгдүүлэх чиглэлийн арга хэмжээ авч байгаа. Ялангуяа ээжүүдийг “Цалинтай ээж” хөтөлбөр хэрэгжүүлэхэд, малчдын тэтгэврийн насыг 5 насаар урагшлуулахад, хүнсний дэмжлэг хэрэгтэй байгаа иргэдийн хамрах хүрээг 2 дахин нэмэгдүүлсэн, оюутны сургалтын төлбөрийг барьцаагүй, хүүгүйгээр олгодог болсон. Малчдын болоод хувиараа хөдөлмөр эрхлэгч иргэдийн эрүүл мэндийн даатгалын хураамжийг 50 хувиар буулгасан гээд яг шууд хүндээ чиглэсэн 12 арга хэмжээнд 465.0 тэрбум төгрөгийг тусгаж өгсөн. Энэ бол яг цоо шинээр иргэдийнхээ халаасанд орлого олж байгаа ийм төсөл арга хэмжээ болсон гэж үзэж байна. 

Хоёр дахь асуудал нь түрүүн М.Билэгт гишүүн ярьсан. Энэ ажилчдын ёс зүйтэй холбоотой, төлөвшилтэй холбоотой асуудал. Үнэхээр одоо манай ажил олгогчдын зүгээс нэлээн их шүүмжлэлтэй ханддаг асуудал нь энэ ажилтны ёс зүйтэй холбоотой, сахилга баттай холбоотой асуудлууд. Энэ чиглэлээр Их Хурал дээр хэлэлцэгдэж байгаа Хөдөлмөрийн тухай хуульд бид нар цоо шинээр одоо бас зохицуулалтууд оруулж өгч байгаа. Ажилтан хүний ёс зүйтэй байх, сахилга баттай байх, хариуцлагатай байх, ажилтан хүн эрхтэй байхын зэрэгцээгээр үүрэгтэй байх тухай асуудлыг энэ хуульчилж өгөхөөр оруулж байгаа.  

Би Б.Ундармаа гишүүнтэй санал нэг байна. Энэ хөдөлмөр эрхлэлтийг дэмжих чиглэлээр явуулж байгаа үйл ажиллагааг бас хүртээмжтэй болгохтой санал нэг байгаа. Цаашдаа бид авч хэрэгжүүлэх хэд хэдэн арга хэмжээнүүд бий. Хөдөлмөр эрхлэлтийг дэмжих сангаас арилжааны банкуудаар дамжуулж олгож байгаа зээлийн хүртээмж бас их багатай байгаа. 50 орчим хувь нь иргэддээ жижиг зээл болж очдог. 50 орчим хувь нь одоо бас жижиг зээл болж очиж чадахгүй ингээд арилжааны банкин дээрээ байршаад байгаа асуудлууд бол бий. 

Ер нь бол цаашдаа энэ хөдөлмөр эрхлэлтийг дэмжих чиглэлийн жижиг зээлийг арилжааны банкаар дамжуулдаг байх уу, үгүй юу. Хүүтэй байх уу, үгүй юу гэдгийг бас нэг эргэж харах цаг нь болсон юм болов уу гэсэн ийм бодолтой байгаа. 

Хоёр дахь асуудал нь бид нар орон нутгуудад жижиг зээлийг олгох зориулалтаар Хөдөлмөр эрхлэлтийг дэмжих сангаас олгож байгаа жижиг зээлийг олгохдоо бас алдаа гаргаж байгаа юмнууд бол байгаа. Тухайлбал, арилжааны банкуудаар дамжуулан олгохдоо орон нутагт салбар байхгүй банкуудад Хөдөлмөр эрхлэлтийг дэмжих сангийн хөрөнгийг одоо бас байршуулдаг. Тэр нь одоо сумдын иргэдэд очиж чадахгүй байх, зарим аймгийн иргэдэд энэ Хөдөлмөр эрхлэлтийг дэмжих сангийн жижиг зээл нь очиж чадахгүй байх ийм бас хүндрэл бэрхшээл дутагдлууд байгаа. Энэ чиглэлээр бас цаашдаа тодорхой анхаарч одоо өөрчлөлтүүд оруулна гэсэн ийм чиглэлээр бид ажиллаж байгаа. 
М.Энхболд: - Ё.Баатарбилэг гишүүн асуулт тавьж, үг хэлнэ. 

Ё.Баатарбилэг: - Амны билгээр 40-өөс 50 хувьтай. Тэгээд бас боломжийн явж байгаа гээд одоо ингээд л яриад явна л даа. Тэгэхээр яах вэ эдийн засгийн өсөлт 5 хувь хүрсэн нь 2017 оны энэ 5 хувь иргэдийн амьдрал дээр 5 хувийн өсөлт болж бууж чадаж байна уу, үгүй юу гэдгээр л яг бодит ард иргэдийн амьдрал дээр бууж байгаа байдлаар л дүгнэгдвэл уг нь зүгээр санагдаад байдаг юм. 
Тэгээд яах вэ 2016-2020 оны Засгийн газрын үйл ажиллагааны мөрийн хөтөлбөрийн хэрэгжилт цаг хугацаагаараа бодохоор 50 хувьдаа хүрчихээд байдаг. За ингээд тодорхой салбарууд дээр мэдээж 40, 50 хувь хүрсэн амжилттай сайн хэрэгжиж байгаа зорилтууд байна. Тодорхой зарим салбарууд дээр 10 хүрэхгүй хувьтай, 15, 20 хүрэхгүй хувьтай ийм салбарууд бас байгаад байх юм. Ялангуяа манай Нийгмийн бодлого, боловсрол, соёл, шинжлэх ухааны чиглэлийн зарим салбарууд дээр бас учир дутагдалтай юмнууд нэлээн байгаа. Тэгээд одоо энд цаг богино байгаа болохоор бас тэр болгоныг тоочих боломжгүй юм. 
Тэгэхээр юу гэж хэлэх гээд байгаа гэхээр нэгэнт зорилтууд тодорхой, хариуцах эзэн тодорхой, хүрэх үр дүн тодорхой, хугацаа тодорхой ийм байгаа нөхцөлд нэг тийм цонхны шилний цаанаас нэг чихэр долоолгосоор байгаа 2020 он руу битгий орчихоосой л гэж бодож байна. 

Тэгээд томоохон зорилтууд байгаа. Жижиг, дунд үйлдвэрлэлийг хөгжүүлэх чиглэлээр 21-ийг үржих 100 гэдэг хөтөлбөр хэрэгжүүлнэ гээд амласан. Яг өнөөдрийн байдлаар 21-ийг үржих 100 хөтөлбөрийн хүрээнд хэдэн үйлдвэр орон нутагт байгуулагдчихаад байна вэ? Жижиг, дунд үйлдвэр гэсэн тоо байгаа бол нэг тоо хэлж өгөөчээ гэсэн. 
Төрийн өмчийн бодлого зохицуулалтын газар дээр өнгөрсөн жил төрийн өмчийн аж ахуйн нэгжүүдийн бас нэлээн хариуцлагыг чангатгаад ингээд 800 гаруй тэрбум төгрөгийн ашигтай ажилласан гэсэн тийм дүн мэдээ гарсан юм билээ. Энэ бол үнэхээр бас сайн үзүүлэлт. Тэгэхээр энэ төсвийн орлогын оновчтой, төсвийн орлогыг хуваарилалтын оновчтой байдал, төсвийн гүйцэтгэлийг бол одоо хяналтыг сайжруулах юм бол бас тодорхой үр дүнд хүрч болдог юм байна гэдгийг төрийн өмчийн улсын үйлдвэрийн газрууд дээр хэрэгжүүлсэн байна. 
Тэгэхээр энэ ялангуяа энэ боловсролын, эрүүл мэндийн салбарын хөрөнгө оруулалтын асуудлуудыг бас одооноос онцгой анхаарахгүй бол одоогийн байдлаар хөрөнгө оруулалтын асуудал энэ жил хэрэгжих, шинээр эхлэх ажлууд бол нэлээн удаашралтай явж байгаа асуудлыг бол одоо би бас салбарын нөхдүүдэд хэлээд байгаа. Тэгэхээр энэ тал дээр та бүхэн бас цаашид анхаарч ажиллаарай. 

Тэгээд энэ томоохон төслүүдээ одоо яаралтай хөдөлгөх, хөдөлснүүдийгээ жаахан эрчимжүүлэх асуудал. Ялангуяа энэ Тавантолгой тойрсон асуудлууд сүүлийн үед нэлээн яригдаад байх шиг байна. 1072. Тэр нефтийн үйлдвэрийн асуудал. Энэ жил утааны асуудал Засгийн газар дээр нэлээн томоохон ажил болж босож ирж байгаа. 
Тэгэхээр ийм томоохон ажлууд руугаа нэлээд эрчимтэй орохгүй бол жилийн чинь хагас нь бараг явчихлаа шүү дээ. Тэгээд үр дүн нь одоо ингээд тун удахгүй хэдхэн сарын дараа ахиад ингээд үр дүн ярихад бас тодорхой хийсэн ажилтай байгаасай гэж ингэж бодож байна. 
Тэгээд түрүүний миний асуусан 21-ийг үржих 100 хөтөлбөрийн хүрээнд орон нутагт яг хэдэн үйлдвэр баригдсан байгаа вэ гэдэг ийм нэг асуулт байна. Баярлалаа. 

М.Энхболд: - Би зочин танилцуулъя. Улсын Их Хурлын гишүүн Х.Нямбаатарын урилгаар Сонгинохайрхан дүүргийн 26 дугаар хорооны иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. Сонгинохайрханчууддаа ажлын амжилт, сайн сайхныг хүсэн ерөөе. 

Сангийн сайд хариулах уу? Хөдөө аж ахуйн сайд. За Б.Батзориг сайд төслүүдийн талаар хариулъя. 
Б.Батзориг: - Ё.Баатарбилэг гишүүнтэй санал 100 хувь байгаа юм. Тэгээд энэ аж ахуйн нэгж, иргэдээ бид нар дэмжиж байж энэ эдийн засгийн хямралаас гарна, эдийн засгаа тогтворжуулна, ажлын байрыг нэмэгдүүлнэ, иргэдээ орлоготой болгох. 
Тэгэхээр энэ зээлийн хүүг нэг оронтой тоонд оруулах асуудал маш чухал байгаа юм. Тэгэхээр энэ Хөрөнгө оруулалтын банкны тухай хуулийг одоо яаралтай баталмаар юм шиг санагдаад байгаа юм л даа. Тэгээд манай Хүнс, хөдөө аж ахуй, хөнгөн үйлдвэрийн салбар бол бодлогын дэмжлэг, дотацигүйгээр явахад бас хэцүү л дээ. Тэгээд би нэг жишээ хэлье. 2007 онд энэ улаан буудайн урамшуулал өгч эхэлсэн юм. Тэгээд ингэнгүүт газар тариалангийн үйлдвэрлэл сэргээд босоод ирж байгаа юм. Яг энэтэй адилхан одоо төрийн дэмжлэг, төрийн зөв бодлого одоо манай салбарт хэрэгтэй байгаа юм. 
Тэгээд энэ хүрээнд бид нар 21.100 үндэсний хөтөлбөрөө, үйлдвэржилт хөтөлбөрөө сая баталсан. Сая он гараад бид нар баталсан шүү дээ. Тэгээд энэ хөтөлбөрийг хэрэгжүүлэхэд 3.7 их наяд төгрөг бидэнд шаардлагатай байгаа юм. Тэгээд энд бол улсын төсвийн хөрөнгө оруулалт, аймаг орон нутгийн төсвийн хөрөнгө оруулалт, гаднын төсөл хөтөлбөр, зээл. Тэгээд хувийн хэвшлийн хөрөнгө оруулалтаар бид нар энэ төслийг, хөтөлбөрийг хэрэгжүүлнэ гэж зорьж байгаа юм. 
2019 оны үндсэн чиглэл бас хэлэлцэж байгаа. Тэгэхээр энэ дээр бас эрхэм гишүүн маань бас та саналаа хэлж энэ дээр анхаарч өгөөрэй. 

Үйлдвэржилт 21.100 хөтөлбөр бол он гараад батлагдсан боловч ажил бол явж байгаа. Өнгөрсөн онд гэхэд бид нар Өвөрхангай аймагт одоо махны үйлдвэр барьсан. Ер нь аймаг орон нутгийн санаачилга маш чухал. 21.100 гэдэг нэр өөрөө ойлгомжтой байгаа шүү дээ. 21 аймагт 100 үйлдвэр л байгуулъя гэж байгаа юм. Тэгээд ингэснээр орон нутагт ажлын байр бий болно. Орон нутагт одоо хөдөө аж ахуйн бүтээгдэхүүний борлуулалт нэмэгдэнэ. Малчид орлоготой болно. Ийм л зорилгоор одоо энэ хөтөлбөрийг баталсан. Тэгээд энэ хөтөлбөр маань одоо хэрэгжээд эхэлсэн байна. Тэгээд энийгээ бас одоо аймаг орон нутаг, иргэддээ сурталчлах. Үүнийгээ бас нөгөө жижиг, дунд үйлдвэрлэлтэйгээ, бусад хөтөлбөрүүдтэй уях. “Монгол ноолуур” гээд хөтөлбөр батлагдсан. Энэ хөтөлбөр батлагдангуут зөв гэдэг нь одоо ойлгогдоод л одоо ноолуурын үнэ одоо. Сая би Архангай аймагт ажиллалаа. Нэг килограмм ноолуурын үнэ одоо 105 мянган төгрөгөөр одоо манай малчид маань зарсан гээд одоо баяртай байна шүү дээ. 
Тэгэхээр бид нар энэ гарч байгаа, Улсын Их Хурал болон Засгийн газраас одоо баталсан төсөл, хөтөлбөрийн хүрээндээ иргэд, олон түмэндээ сурталчилж. Тэгээд иргэд, байгууллагуудтайгаа хамт төр, хувийн хэвшлийн хамтын ажиллагаа л чухал байгаа юм гэж хэлэх байна. 

Тэгээд Ё.Баатарбилэг гишүүний асуултад хариулахад ийм байна. Баярлалаа. 

М.Энхболд: - Гишүүд асуулт асууж, үг хэлж дууслаа. Улсын Их Хурал Монгол Улсын эдийн засаг, нийгмийг 2017 онд хөгжүүлэх үндсэн чиглэлийн биелэлтийг сонслоо. 
Ингээд үг байхгүй. Асуулт, үг хоёр нь хамт. Ингээд үдээс өмнөх чуулганы хуралдаанаар хэлэлцэх асуудал дуусаж байна. Үдээс хойш 15.00 цагаас Ерөнхий сайдын мэдээлэл. Чуулган үргэлжилнэ. 
ЗАВСАРЛАГА
М.Энхболд: - З.Нарантуяа гишүүн ирсэн юм байна. Үдээс хойшхи чуулганы хуралдааны ажиллагаа эхэлж байна. 
Хоёр. Ерөнхий сайдын мэдээлэл. “Монгол Улсын усны нөөц, ус ашиглалтын өнөөгийн нөхцөл байдал, тулгамдаж байгаа асуудал, цаашид авч хэрэгжүүлэх арга хэмжээний талаар”
Өнөөдөр Монгол Улсын усны нөөц, ус ашигласны өнөөгийн байдал, тулгамдаж байгаа асуудал, цаашид авч хэрэгжүүлэх арга хэмжээний талаар Монгол Улсын Ерөнхий сайд У.Хүрэлсүх Улсын Их Хуралд мэдээлэл хийнэ. 
Мэдээлэлтэй холбогдуулж цөөнхийн төлөөлөл хариу үг хэлж, асуулт асууна. Ингээд Ерөнхий сайд У.Хүрэлсүх таныг индэрт урьж байна. 

У.Хүрэлсүх: - Улсын Их Хурлын дарга, эрхэм гишүүд ээ, 

Та бүхэнд энэ өдрийн мэнд хүргэе. 

Монгол Улсын Үндсэн хуулийн 14 дүгээр зүйлд хүн амьд явах эрхтэй, эрүүл аюулгүй орчинд амьдрах, орчны бохирдол, байгалийн тэнцэл алдагдахаас хамгаалуулах эрхтэй болохыг тунхагласан. Энэ чухал эрхийг хангах нэг чухал асуудал бол ус билээ. Ард иргэдийн эрүүл чийрэг, аз жаргалтай, чинээлэг амьдрах, улс орон хөгжин цэцэглэх суурьшил, иргэншил хөгжихийн маш том үндэс бол усны асуудал юм. 

Тогтвортой хөгжлийн үзэл баримтлалын хүрээнд 2020 он гэхэд хүн амынхаа 80 хувийг чанарын шаардлага хангасан баталгаатай ундны усаар хангах зорилтыг дэвшүүлэн тавьсан. Түүнчлэн хүнс, хөдөө аж ахуй, газар тариалангийн бодлогыг хэрэгжүүлснээр Монголын хөрсөнд ургасан эрүүл, аюулгүй хүнсний ногоо, буудай, жимс жимсгэнээр ард иргэдээ хангана. Мөн мал аж ахуйг таваарлаг болгох үндсийн үндэс бол усалгаатай газар тариалан, бэлчээр хадлан, малын тэжээлийн усалгааг шийдсэнээр хангаж чадна гэж бид үзэж байгаа юм. 
Энэ бүхний дүнд олон улсын түвшинд тавигдаж байгаа тогтвортой хөгжлийн зорилтуудын нэг гол үзүүлэлт болох хүн ардын эрүүл мэнд, аюулгүй амьдрах орчин бүрдэнэ. Усны асуудалтай давхцуулаад эрүүл мэндийн талаар дурдаад байгаа маань энэ бол зөвхөн эрүүлийг хамгаалах байгууллагын асуудал биш орчны эрүүл ахуй, хүнсний аюулгүй байдал, амьсгалах цэвэр агаар, усны ариун чанар, хөрсний бохирдол гэх мэт хам шинжийг цогцоор шийдээд явах тухай юм. 
Үүний тулд бидний өмнө иргэдийнхээ амьдрах орчны эрүүл, аюулгүй байдлыг бүрдүүлэх, эрүүл хоол хүнсээр хангах, хөрс бэлчээрийн доройтлоос сэргийлж нөхөн сэргээх, мал сүргийг халдварт болон халдварт бус өвчнөөс ангижруулах, урьдчилан сэргийлэх, хот суурин газрын агаарын бохирдлыг бууруулах, хот суурин газрын хог хаягдал, бохир усыг татан зайлуулах асуудлыг зохистойгоор шийдвэрлэх, байгаль орчинд халтай болон хор хохиролтой үйлдвэрлэлийн арга технологийг өөрчлөх, байгальд ээлтэй шинэ технологийг нэвтрүүлэх ёстой гэж үзэж байна. 

Бидний өвөг дээдэс маань идээ унааны дээж сүү атгасан шанагаа харзны ус руу хийдэггүй эрхэм дээд заншил, усыг дусал балгаар аривлан хэмнэж хэрэглэн амьдралыг тэтгэгч чандмань эрдэнэ гэж дээдэлж ирсэн уламжлалтай. 

Их хөлгөн судар болох Монголын Нууц Товчоонд эцгийнхээ эх сууринд сууж хаан төрийг барихдаа 4 сайн үйл хийсний нэг нь усгүй газар худаг малтуулж ус гаргуулан улс иргэнийг ус өвсөнд хүрэлцээтэй болгов гэж Өгөөдэй их хааны өгүүлснийг түүхэн эх сурвалжид бас тэмдэглэн үлдээжээ. 

Улс орнуудын ойрын ирээдүйн хөгжлийн хамгийн тулгамдсан асуудал бол цэнгэг усны нөөц, хүртээмж, усны чанар гэдгийг эрдэмтэд нотлон харуулж байна. Олон улсын холбогдох байгууллагуудын сүүлийн үеийн судалгаагаар дэлхий нийтийн 7.6 тэрбум хүн амын 8.7 хувь нь буюу 660 сая гаруй хүн баталгаатай цэвэр усны хүрэлцээгүй, усан хангамжийн дутагдалтай нөхцөлд амьдарч байна. 
Монгол Улсын хувьд баталгаатай цэвэр усаар хангагдсан хүн амын эзлэх хувь 2015 оны байдлаар 65.0 хувьтай байсан байна. Өөрөөр хэлбэл манай улсын 1 сая орчим хүн баталгаагүй ил задгай болон зөөврийн усыг ундандаа хэрэглэсээр байна. Энэ нь иргэдийн маань эрүүл мэнд тодорхой хэмжээнд өвчлөлд өртөх эрсдэлтэй байна гэсэн үг. Өнөөгийн дэлхийн хөгжилтэй, хөгжиж байгаа улс орнуудын баримталж буй хөгжлийн гол зарчим нь байгалийн нөөцийг цөлмөн ашиглаж үсрэнгүй хөгжих биш харин байгаа нөөцийг хямгатай ашиглах тогтвортой хөгжих зарчмыг түлхүү баримтлах болжээ. 
Монгол Улс үүнээс ангид байх аргагүй. Үүний дотор стратегийн юугаар ч орлуулшгүй эрдэс болох усны нөөцийг зохистой ашиглах, нөөц чанарыг нь нөхөн сэргээх, хамгаалах үйл ажиллагааг хэрэгжүүлэх сайн засаглал, зөв менежментийг хэрэгжүүлэх шаардлага бидэнд тулгарч байна. 
Эрхэм гишүүд ээ, 

Монголын усны салбар байгуулагдаад 1938 оноос эхлэн усалгаатай газар тариалан, бэлчээрийн ба төв суурингийн ус хангамж, бохир ус татан зайлуулах томоохон дэд бүтцийг байгуулж чадсан. 

1962-1990 оны хооронд усалгаатай эрчимжсэн газар тариалан, малын тэжээл, аж ахуйн том тогтолцоог бас бий болгожээ. 

1990 он гэхэд 40 мянга гаруй худаг, ус цэг гаргаж, 90 мянган га талбайг услах инженерийн хийцтэй 157 услалтын систем байгуулж байсан байна. Тухайн үед Монгол Улс нийт 22 сая толгой малтай байхад бэлчээрийн 60 хувийг усжуулж байжээ. 
Монгол Улсын нийт мал сүргийн тоо толгой 2017 оны байдлаар 66 саяд хүрсэн. Жилд 115 сая метр куб ус хэрэглэж байгаа боловч бэлчээр усжуулалт дөнгөж 40 хувьтай байна. Бэлчээрийн доройтол, малын тоо толгойн хэт өсөлт болон усан хангамжийн дутагдал зэргээс шалтгаалан мал сүргийн таваарлаг чанар муудаж мал давжаарч байгааг манай хөдөө аж ахуйн салбарын эрдэмтэн мэргэд судлаачид анхааруулсаар байна. 
Услалтын системийн 80 гаруй хувь эвдэрч сэтэрснээр хүнсний ногоо тариалах эргэлтийн эдэлбэр газар ихээр атаршиж ашиглалтаас гарсан байна. Бид хүн амын усан хангамж, бохир ус цэвэршүүлэх, үер усны аюулаас хамгаалах, үйлдвэр уурхайн ус хангамжийн асуудлыг шуурхай шийдвэрлэх, усалгаатай газар тариалан, эрчимжсэн мал аж ахуй, бэлчээр усжуулалтыг төрөөс хөхиүлэн дэмжих ажлыг дэмжих ажиллах учиртай. 
Сүүлийн жилүүдэд хурдацтай нэмэгдсэн гадаадын хөрөнгө оруулалт, уул уурхайн салбарын өсөлтийн үр дүнд говийн бүсэд хэрэгжүүлж байгаа уул уурхайн төслийн тоо, цар хүрээ нэмэгдсээр байна. Уул уурхайн төслүүдийн хувьд тулгарч байгаа шийдвэрлэхэд түвэгтэй асуудлын нэг бол эдгээр үйлдвэр, уул уурхайн усан хангамжийг цаашид байгаль орчинд халгүйгээр хэрхэн тогтвортой хангах вэ гэдэг асуудал байгаа юм. 
Иймд усны салбарын эрдэмтэд судлаачдын хийсэн олон жилийн судалгаан дээр үндэслэн дээрх асуудлыг алсын хараатай оновчтой байдлаар шийдвэрлэх зайлшгүй шаардлагатай байгаа юм. 

Өнгөрсөн жилүүдэд төр засгаас усны бодлогын талаар баримтлах бодлого, түүнийг хэрэгжүүлэхтэй холбоотой олон тооны тогтоол шийдвэр батлагдан гарсан. Тухайлбал, “Ус үндэсний хөтөлбөр”, “Ногоон хөгжлийн бодлого”, “Монгол Улсын тогтвортой хөгжлийн үзэл баримтлал - 2030”, “Монгол орны усны нөөцийн нэгдсэн менежментийн төлөвлөгөө” зэрэг урт, дунд хугацааны бодлогын баримт бичгийг батлан гаргаж бас тодорхой түвшинд хэрэгжүүлж ирлээ. 

Монгол Улсын Үндсэн хууль болон усны бодлоготой холбоотой 22 хууль, Улсын Их Хурлын Байнгын хороодын 20 гаруй тогтоол, Үндэсний аюулгүй байдлын зөвлөмж, Засгийн газрын 20 гаруй шийдвэр, байгаль орчин, аялал жуулчлалын болон холбогдох сайд нарын хамтран баталсан 30 гаруй дүрэм, журам, аргачлал заавар бас гарсан байна. 

Улсын Их Хурлаас 2010 онд батлан гаргаж 2010-2021 онуудад хэрэгжүүлэхээр төлөвлөсөн “Ус үндэсний хөтөлбөр”-т Монгол орны усны нөөцийг хамгаалах, усны нөөц, чанарын хяналт, шинжилгээ хийх, усны нөөцийн хуримтлалыг бий болгох, усны нөөцийг зүй зохистой ашиглах, хэмнэх, усны нөөц ашиглалтын менежментийг боловсронгуй болгох, усны нөөцийг хамгаалах уламжлалт зан үйлийг ёс суртахууны хэм хэмжээгээр баяжуулан өсвөр залуу үе, нийт иргэдэд сурталчлан таниулж түгээн дэлгэрүүлэх зэрэг үндсэн зорилтуудыг дэвшүүлэн тавьсан. 

Эдгээр зорилтуудын гурав дахь зорилт буюу усны нөөцийн хуримтлалыг бий болгох зорилтын хэрэгжилт туйлын хангалтгүй байгааг бараг хэрэгжээгүй гэмээр байдалтай байна. Үүнд хоёр хөрштэй хийх хилийн улсыг хамгаалах болон ашиглах тухай хэлэлцээр ихээхэн нөлөөлж байгаа юм. 
Монгол Улсын үндэсний аюулгүй байдлын үзэл баримтлалд хүрээлэн байгаа орчны аюулгүй байдал гэдэг нь байгаль орчны тэнцвэрийг хадгалж, усны нөөцийг хамгаалах, уур амьсгалын өөрчлөлт, газрын доройтлын сөрөг үр дагаврыг зөөлрүүлэх, биологийн олон янзын байдлын хомсдлоос сэргийлэх, орчны бохирдол, байгалийн аюулт үзэгдэл, гамшгийн эрсдэлийг бууруулах нь хүний эрүүл оршин амьдрах, хүрээлэн байгаа орчны аюулгүй байдлыг хангах үндэс мөн гэж заасан. 

Монгол Улсын төрөөс усны талаар баримталж буй өнөөгийн бодлого нь байгалийн зүй тогтолцоонд үндэслэн усны нөөцийг сав газраар нь хамгаалах, зохистой ашиглах, нөхөн сэргээхэд оршиж байна. Үүнийгээ Усны тухай хуулийн зорилт болгон дэвшүүлсэн ба энэхүү зорилго, бодлогыг ажил хэрэг болгохын тулд Засгийн газар 2013 онд Монгол Улсын усны нөөцийн нэгдсэн менежментийн төлөвлөгөөг батлан хэрэгжүүлж байна. 
Өнөөгийн байдлаар Байгаль орчин, аялал жуулчлалын яамны харьяанд 21 усны сав газрын захиргаа нийслэл болон хөдөө орон нутагт ажиллаж байна. Усны салбарын чиг үүргийн хуваарилалт нь Ерөнхий сайдын эрхлэх асуудлын хүрээнд тодорхой хэсэг нь хамаарч байгаагаас гадна бусад 10 яам, 2 агентлагийн эрхлэх асуудлын хүрээнд хуваагдсан нь төрөөс усны талаар баримтлах бодлогыг зөв оновчтой төлөвлөж хэрэгжүүлэхэд ихээхэн хүндрэлтэй болсныг цаг хугацаа бас харуулж байна. 

Усны тухай хууль 2012 онд нэмэлт, өөрчлөлт оруулж улмаар тодорхой судалгаа, тооцоогүйгээр усны асуудал эрхэлсэн төрийн захиргааны байгууллагыг татан буулгасан нь алсын хараагүй оновчгүй шийдвэр болсон гэж байгаль орчин, хөдөө аж ахуйн салбарын эрдэмтэн судлаачид бас үзэж байна. 

Энэ байдалд дүгнэлт хийж усны бодлогыг улсын хэмжээнд нэгтгэн зангидаж хэрэгжүүлэх зохистой арга хэлбэрийг олох зайлшгүй шаардлага бас тулгарч байна. 

Эрхэм гишүүд ээ, 

Манай орны эрдэмтэн судлаачдын сүүлийн 40 гаруй жилд хийсэн судалгаанаас үзэхэд Монгол орны хэмжээнд жилд дунджаар 564.8 куб усны нөөц бүрэлдэн бий болдог. Улсын хэмжээний нийт ус хэрэглээ жилд 500 орчим сая метр куб байгаа нь нийт усны нөөцийнхөө 0.001 хувьтай тэнцэхээр байна. 
Монгол Улсын усны нөөцийн 2 хүрэхгүй хувийг эзэлж байгаа газрын доорхи усаа нийт хэрэгцээнийхээ 80 гаруй хувийг бид хангаж байна. Хүн амын болон аж үйлдвэр, уул уурхай, хөдөө аж ахуйн усны хэрэглээ түргэн хурдацтай нэмэгдэж байна. 
2011 онд хийсэн судалгаагаар Монгол Улсын усны жилийн нийт хэрэглээ 330 сая метр куб болсон бол 2021 он гэхэд усны хэрэглээ дунджаар тооцоход 2 дахин, илүү ахиу хэрэглээгээ тооцоход жилийн усны хэрэглээ 2.7 дахин өсөхөөр байна. 

Ийм өндөр хурдацтай өсөн нэмэгдэж байгаа хэрэглээг хангахын тулд өмнө нь дурдсан усны бодлогын талаар баримтлах бодлого, хөтөлбөрүүдэд тусгагдсан усны нөөцийг нэмэгдүүлэх томоохон арга хэмжээнүүдийг цаг тухай бүрд нь хэрэгжүүлэх зайлшгүй шаардлагатай байна. Үүнийг бүрэн хэрэгжүүлэхэд ихээхэн хэмжээний хөрөнгийн эх үүсвэр шаардлагатай гэдгийг бас та бүхэн маань бүгдээрээ мэдэж байгаа. 
Сүүлийн жилүүдэд болж байгаа уур амьсгалын өөрчлөлт, дэлхийн дулаарлаас шалтгаалан мөнх цас, мөсөн голын усны нөөцийн хэмжээ 30 гаруй хувиар багассан байна. 2017 оны байдлаар 391 нуур тойром, 344 гол горхи, 760 булаг шанд ширгэсэн байна. 

Дэлхийн дулаарал, уур амьсгалын өөрчлөлтийн улмаас усны гадаргын ууршилт Монгол орны хэмжээнд 2016-2035 оны хооронд жилд дунджаар 107, 165 миллиметр, 2050 онд 96-аас 364 миллиметр, 2080 онд 150-иас 370 миллиметр тус тус нэмэгдэх хандлагатай уялдан гол мөрний эх болсон мөнх цас, мөсөн гол, мөстөлтийн хайлалт хурдацтай нэмэгдэж болзошгүй гэж судлаачид үзэж бас анхааруулж байна. 

Монгол Улсын хүн ам өсөн нэмэгдэж, хотжилт, уул уурхай, эдийн засаг өргөжин тэлж, малын тоо толгой өвс бэлчээр хомсдохын хэрээр усны хэрэглээ эрс нэмэгдэх хандлагатай боллоо. 

Монгол Улсын үндэсний аюулгүй байдал, хүн амын өсөлт, эдийн засгийн тогтвортой хөгжлийг хангах, уур амьсгалын өөрчлөлтөд дасан зохицохын тулд ус хангамжийг сайжруулах, усны нөөцийг нэмэгдүүлэх зорилгоор дараахь арга хэмжээнүүдийг авах шаардлагатай байна. 


Үүнд, “Ус үндэсний хөтөлбөр”, “Улсын болон сав газруудын усны нөөцийн нэгдсэн менежментийн төлөвлөгөө”, Засгийн газрын 2016-2020 оны үйл ажиллагааны хөтөлбөр, төлөвлөгөөнд тусгагдсан зорилтуудыг хэрэгжүүлэхтэй холбоотой хөрөнгө төсвийн асуудлыг шийдвэрлэх шаардлага байна. Хөрөнгийн асуудал. 


Гадаргын усыг хуримтлуулан усны нөөцийг нэмэгдүүлэх, Эг, Орхон, Шүрэн, Туул голууд дээр усан цогцолбор байгуулах ажлыг цаашид үргэлжлүүлж оновчтой шийдэл гарцыг олох шаардлага тулгарч байна. 


Хэрлэн, Туул гол дээр урсацын тохируулга хийх, экологийн урсац бий болохын зэрэгцээ зохистой хэмжээг шилжүүлэн ашиглахад шаардлагатай хөрөнгийг шийдвэрлэх шаардлагатай байна. Уул уурхай, хүнд үйлдвэр, түүний дагалдан бий болох суурин газруудын ус хангамжид гадаргын ус ашиглан бараг үл нөхөгдөх газрын доорхи усаа хойч үедээ нөөцлөх бодлогыг хэрэгжүүлэх шаардлагатай байна. 

Улаанбаатар хотын усан хангамжид газрын доорхи уснаас гадна гадаргын усны нөөц бий болгож хосолмол байдлаар ашиглах эхлэл, хот суурингийн цэвэрлэх байгууламжуудыг шинээр барих, өргөтгөн шинэчлэх шаардлага буй болсон байна. 


Монгол Улсын Үндсэн хууль болон Усны тухай хуулийн холбогдох заалтуудыг хэрэгжүүлж усны үндсэн эх үүсвэрийн толгойн байгууламж, газрын доорхи усны ордын эзэмшлийг төрийн мэдэлд шилжүүлэх шаардлагатай болжээ. 


Эдийн засгийн салбарууд, үйлдвэрлэлийн эрчимтэй хөгжлийн шаардлагад нийцүүлэн усны нөөцийн нэмэгдүүлэх хайгуул, судалгааны ажлыг эрчимжүүлж зохистой ашиглахад чиглэгдсэн усны аж ахуйг хөгжүүлэх шаардлагатай болсон байна. Усны салбарын мэргэжлийн боловсон хүчнийг бэлтгэх, давтан сургах, ус хөтөлбөр, усны менежментийн нэгдсэн төлөвлөгөөнд тусгагдсан бүтээн байгуулалтын ажлуудыг цаг хугацаанд зөв төлөвлөн хэрэгжүүлэх ёстой болж байна. 


Усны бодлогыг улсын хэмжээнд хэрэгжүүлэх үндэс усны асуудал эрхэлсэн төрийн захиргааны байгууллагыг Засгийн газрын зохистой бүтцэд тулгуурлан байгуулах хэрэгцээ шаардлага бас тавигдаж байна. 


Эрхэм гишүүд ээ, 


Монгол орны усны нөөц, ус ашиглалтын өнөөгийн байдал, цаашид шийдвэрлэх шаардлагатай асуудлын талаар Та бүхэнд би товч илтгэлээ. 


Төрөөс усны талаар баримтлах бодлого, хөгжлийн зорилтуудыг хэрэгжүүлэх гэдэг нь ард иргэдийн маань амьдрах эрүүл орчин, Монгол Улсад цаашид хэрэгжүүлэх бүхий салбарын төсөл хөтөлбөрүүдийн хэрэгжилттэй шууд холбоотой нэн өргөн хүрээтэй цогц асуудал гэж Монгол Улсын Засгийн газар үзэж байна. Иймд Монгол Улсын Усны тухай хууль, усны талаар баримтлах бодлого, хөтөлбөрийг цаашид улам эрчимжүүлэхийн төлөө Улсын Их Хурал, Засгийн газар онцгой анхааран ажиллах шаардлага байна гэдгийг эцэст нь хэлье. 

Баярлалаа. 


М.Энхболд: - Ерөнхий сайдад баярлалаа. Зочин танилцуулъя. Улсын Их Хурлын гишүүн Н.Оюундарийн урилгаар Сэлэнгэ аймгийн Сүхбаатар сумын 2 дугаар багийн иргэдийн төлөөлөл Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэнд ажлын амжилт, сайн сайхныг хүсэн ерөөе. 


Одоо мэдээлэлтэй холбогдуулж цөөнхийг төлөөлж Улсын Их Хурлын гишүүн З.Нарантуяа үг хэлнэ. З.Нарантуяа гишүүнийг индэрт урьж байна. 

З.Нарантуяа: - Улсын Их Хурлын дарга, эрхэм гишүүд ээ, 


Монгол Улсын Ерөнхий сайдын Монгол Улсын усны нөөц, ус ашиглалтын өнөөгийн байдал, тулгамдаж байгаа асуудал, цаашид авч хэрэгжүүлэх арга хэмжээний талаар хийсэн мэдээллийг сонслоо. 


Монгол орны хүн ам, хөдөө аж ахуй, үйлдвэрлэлийн усны хэрэглээг тогтвортой хангах, үр ашигтай болгох асуудал нь усны салбарын хамгийн гол тулгамдсан зорилт болж байна. 


Усыг зөв зохистой, үр ашигтай хэрэглүүлж төлөвшүүлэхэд усны үнэ тарифын асуудал ч чухал бөгөөд усыг зөв зохистой ашиглах нь хамгийн чухал тулгамдсан асуудлын нэг болж байгааг сонсголоос олж мэдлээ. 


Өнөөгийн байдлаар усны үнэ бодит байдлаас доогуур тогтоогдож байгаа. Усны үнийг нэмэх нь эдийн засгийн ач холбогдолтой боловч нийгмийн хувьд эмзэг асуудал бөгөөд орлого багатай иргэдийн усны хэрэглээг багасгах, улмаар эрүүл мэндээр нь хохироож болзошгүй ийм олон үр дагаврыг учруулдаг. 


Усыг шавхагдашгүй мөнхийн үнэ төлбөргүй байгалиас бэлэг болгож барьсан зүйл мэтээр бид хандсаар ирсэн. Хэрэглэснийхээ хэрээр төлбөрөө төлдөг зарчимд шилжиж энэхүү сэтгэлгээг өөрчлөх шаардлага зүй ёсоор тавигдаж байгаа. Хүн амын талаас илүү хувь нь амьдарч буй нийслэл хотын усан хангамж, ариутгах татуурга ноцтой байдалд хүрсэн. Түүнээс бохирдож буй газар нутгийн хэмжээ улам өсөн нэмэгдэж байгаа нь ноцтой үр дагавар учруулахаар байгаа. 
Иймд Улсын Их Хурал дахь Ардчилсан намын бүлгээс усны салбарт дараахь зарчмын арга хэмжээг авч хэрэгжүүлээсэй гэж Засгийн газарт энэхүү саналуудыг хүргүүлж байна. 
Нэгдүгээрт. 2010 онд Улсын Их Хурлаас баталсан “Ус үндэсний хөтөлбөр”, Засгийн газраас баталсан “Хатан Туул” дэд хөтөлбөр, Улсын усны нөөцийн нэгдсэн менежментийн төлөвлөгөө зэрэг олон зорилт, хөтөлбөрүүдийн биелэлтийг 2015 оноос хойш гаргаж дүгнээгүй байгаад анхаарч эхний ээлжинд эдгээр хөтөлбөр, төлөвлөгөөний биелэлтийг холбогдох газруудаар нь гаргуулан дүгнэлт хийх шаардлагатай байна. 

Хоёрдугаарт. 2009 онд Улсын Их Хурлаас баталсан Гол мөрний урсац бүрэлдэх эх, усны сан бүхий газрын хамгаалалтын бүс, ойн сан бүхий газарт ашигт малтмал хайх, ашиглахыг хориглох тухай хуулийн хамрах хүрээг Засгийн газрын тогтоолоор 2015 оноос жил бүр багасгаж ашигт малтмалын тусгай зөвшөөрлийг сэргээсээр ирсэнд дүгнэлт хийж яагаад ийм арга хэмжээ авах болсон шалтгаан энэхүү хуулийн хэрэгжилтийн талаар ойрын хугацаанд Улсын Их Хуралд танилцуулах нь зүйтэй гэж үзэж байна. 

Гуравдугаарт. 2013 оноос хойш ундны болон ахуйн үйлдвэрлэл, үйлчилгээний зориулалтаар ашиглаж байгаа цэвэр усны үнэ хаягдал бохир ус татан авч цэвэрлэсний өртөгт ямар ч өөрчлөлт ороогүй байгаа нь усны салбарын байдлыг хүндрүүлэх нэг шалтгаан болж байгааг анхаарах хэрэгтэй байна. Иймд үнэ өртөгт өөрчлөлт оруулах асуудлыг цаг алдалгүй санал боловсруулан Улсын Их Хуралд оруулж ирэх нь зүйтэй гэж үзэж байна. 

Дөрөвдүгээрт. Ус бохирдуулсны төлбөрийн тухай хууль 2012 онд батлагдсан хэдий ч огт хэрэгжихгүй байсаар 6 жил өнгөрч байна. Энэхүү хуулийн хэрэгжилт дээр анхаарал тавьж одоо Улсын Их Хурлаар хэлэлцэгдэж байгаа усны төлбөрийг зөвхөн бохирдуулагч нь төлөх гэсэн үзэл санаатай хуулийн концепци дээр анхаарч ажиллахыг санал болгож байна. 

Тавдугаарт. Усны асуудал эрхэлсэн яамны газар, хэлтсийн дарга, сав газрын захиргаадын дарга нарыг улс төрийн томилгоогоор, мэргэжлийн бус хүмүүсээр бүрдүүлсэн байгаа нь усны салбарын мэргэшсэн мэргэжлийн боловсон хүчний бодлого алдагдахад хүргэж байгаад ч бас дүгнэлт хийнэ үү гэж энэхүү саналыг хүргүүлж байна. 

Хоёрдугаарт, усны чиглэлээр нийслэлийн усан хангамжийн талаар хэд хэдэн арга хэмжээ авах шаардлагатай байгааг үүгээр Танд хүргүүлье. 

Нэгд. Нийслэлийн усан хангамжийн эх үүсвэрийн зориулалтаар өнөөгийн эх үүсвэрүүдээс авч ашиглаж байгаа усны нөөцийг эх үүсвэр бүрээр нь зохистой хэмжээнд байлгахаар одоо хэрэглээ, ашиглалт, цаашдын төлөвлөлт, газар олголтыг уялдуулан хатуу тогтоож мөрдөх нь зүйтэй байна. Ийм эх үүсвэрүүдийн хамгаалалтын асуудлыг дахин авч үзэж холбогдох журмуудыг шинэчлэн мөрдөх, мөрдүүлэх шаардлага хэдий бий болсон байгаа. 
Хоёрдугаарт. Одоогоор ашиглаж эхлээгүй нийслэлийн усан хангамжид зориулан улсын төсвөөр хайгуул, судалгаа хийгдсэн Туул, Тэрэлж, Хүй долоон худаг зэрэг нийслэл орчмын газрын доорхи усны бусад ордуудын ашиглаж байгаа нутаг дэвсгэрт шинээр үйлдвэр, суурьшлын бүс үүсгэхгүй байх нь зүйтэй юм. 

Гуравдугаарт. Өмнө нь олгогдсон газрын зөвшөөрөлтэй бусад үйл ажиллагаа явуулж буй ус ашиглагч, хэрэглэгчдийн өнөөгийн болон алс хэтийн усны хэрэглээг тооцох ажлыг яаралтай хийлгэх шаардлагатай байна. Хүн амын ундны болон ахуйн зориулалттай усны нөөцийн эх үүсвэрээс ус авч ашиглаж байгаа зарим үйлдвэрүүдийг ус усан орчинг хомсдуулах, бохирдуулах нөлөөллийн шинж чанараар нь ангилж ашиглалтын төрлөөс нь хамааруулан усны хэрэглээнд хязгаар тогтоох, улмаар хориглогч тийм нөхцөл байдал бий болсон байж болзошгүйг холбогдох мэргэжлийн байгууллагуудаар судлуулах арга хэмжээг авах нь зүйтэй юм. 
Эцэст нь хүн амын ундны болон ахуйн зориулалттай усны нөөцийн судалгаа ойрын жилүүдэд хийгдээгүй байгаа. Тийм учраас энэ асуудалд анхаарч Усны тухай хуульд заасны дагуу хайгуулын ажлын төлөвлөгөө гаргаж мөрдүүлэх арга хэмжээг авахыг сануулж байна. 
Нийслэлийн хэмжээнд мэргэжлийн байгууллагын дүгнэлт, зөвшөөрөлгүй газрын доорхи усны эх үүсвэрээс ус авч ашиглаж байгаа инженерийн хийцтэй худгуудын тоо бүртгэл, ашиглалтыг зохицуулсан шийдвэртэй арга хэмжээг хэрэгжүүлэх шаардлагатай байна. Энэ талаар тодорхой тоо мэдээлэл бидэнд өнөөдрийг хүртэл байхгүй байна. 
Ус хэмнэх бодлогыг дэмжиж тоолууржуулалтад бүх нийтийг хамруулах энэ ажлыг нийслэлийн хэмжээнд зохион байгуулах хэрэгтэй байна. 1966 оны их үерийн дараагаар хийгдсэн үерийн хамгаалалт өнөөдрийг хүртэл шинэчлэгдээгүй байгаа учраас энэхүү ажлыг шинэчлэн сэргээх нь зайлшгүй байна. 
Монгол Улсын хэмжээнд газар доорхи усны нөөцийн байгалийн болон ашиглалтыг хянах мониторинг байхгүй байгаа нь нөөцийн бүрдэлт, нөхөн сэргээлт, хомсдол бохирдолтын талаар дорвитой дүгнэлт байхгүй байгаад дүгнэлт хийж цаашдын чиг хандлагыг тодорхойлж тодорхой арга хэмжээнүүд авах хэрэгтэй байна. 

Ингээд анхаарал тавьсанд баярлалаа. 

М.Энхболд: - З.Нарантуяа гишүүнд баярлалаа. Би ажлын хэсгийг танилцуулъя. Ерөнхий сайдын мэдээлэлтэй холбогдуулж Монгол Улсын Шадар сайд Ө.Энхтүвшин, Байгаль орчин, аялал жуулчлалын сайд Н.Цэрэнбат, Батлан хамгаалахын сайд Н.Энхболд, Гадаад харилцааны сайд Д.Цогтбаатар, Барилга, хот байгуулалтын сайд Х.Баделхан, Боловсрол, соёл, шинжлэх ухаан, спортын сайд Ц.Цогзолмаа, Хүнс, хөдөө аж ахуй, хөнгөн үйлдвэрийн сайд Б.Батзориг, Байгаль орчин, аялал жуулчлалын яамны Төрийн нарийн бичгийн дарга Ц.Цэнгэл, Нийслэлийн Засаг даргын орлогч Ж.Батбаясгалан, Байгаль орчин, аялал жуулчлалын яамны Газар зохион байгуулалт, усны нэгдсэн бодлого, зохицуулалтын газрын дарга Ш.Мягмар, мөн яамны Усны нөөцийн хэлтсийн дарга Л.Эрдэнэбулган, мөн яамны Нийтийн аж ахуйн бодлогын хэрэгжилтийг зохицуулах газрын дарга О.Лхагвацэдэн, Уул уурхай, хүнд үйлдвэрийн яамны Бодлогын хэрэгжилтийг зохицуулах газрын дарга Б.Элбэгзаяа, Хүнс, хөдөө аж ахуйн хөнгөн үйлдвэрийн яамны Хяналт шинжилгээ, үнэлгээ, дотоод аудитын газрын ахлах мэргэжилтэн н.Батмөнх нарын ажлын хэсэг хүрэлцэж ирсэн байна. 
Одоо мэдээлэлтэй холбогдуулж асуулт тавих цөөнхийн гишүүд нэрээ өгье. За Ж.Батзандан гишүүнээр тасаллаа. Ж.Батзандан асуулт тавьж, үг хэлье. З.Нарантуяа гишүүн орох юм уу? 

Ж.Батзандан: - Өнөөдөр усны асуудлаар Улсын Их Хурлын цөөнхийн бүлгийн гишүүдийн асуултад, асуулгад бас хариулт өгч байгаа Ерөнхий сайдад талархаж байгаагаа илэрхийлье. 

Ус бол чандмань эрдэнэ. XXI зуунд ус алтнаас илүү үнэтэй болж байна гэж дэлхий даяар судалгаа харуулж байгаа. Сингапур Улс Малайзаас ус импортолж хэрэглэж байна. Африкийн олон орнууд хөрш орнуудаасаа ус худалдан авч хэрэглэж байна. Өмнөд хөрш Хятад Улс Байгаль нуураас хойд хөрш Оросын Холбооны Улсаас ус худалдаж авах тухай яриа хэлэлцээр хийгдэж байна. 
Монгол оронд сүүлийн 10 гаруй жилийн дотор 1500 гол горхи ширгэсэн байна гэдэг судалгаа бидний өмнө байна. Уул уурхай хөгжсөнөөс болж говийн бүс нутаг, тал хээрийн бүс нутаг усны ховордолд орлоо. Усны түвшин багасаж байна гэдэг гомдлууд, саналууд иргэдийн зүгээс их гардаг боллоо. 
Улаанбаатар хотод 10 хүрэхгүй жилийн дараа, хэдхэн жилийн дараа Улаанбаатар хот ундны усны хомсдолд Улаанбаатарчууд орно гэдэг судалгааг мэргэжлийн байгууллагууд өгч байна. Усны асуудал бол монголчуудын хувьд, дэлхийн улс орнуудын хувьд амин чухал асуудал боллоо гэдгийг хүн төрөлхтөн хаана хаанаа ойлгож байна. 
Ерөнхий сайд бодлогын чанартай олон асуудлыг сая өнөөдөр бид нарт танилцууллаа. Надад тодорхой гурав дөрвөн асуудал байна. Цэвэрлэх байгууламж гэж жил болгон бид нар улсын төсөвт асар олон тэрбум төгрөг тавьж байна. Туркийн цэвэрлэх байгууламжаар хийлгэсэн гээд нэг суманд тэрбум гаруй төгрөгөөр хийсэн байна. Зарим нэг суманд Монголчууд өөрсдөө 200.0 сая төгрөгөөр цэвэрлэх байгууламжаа бас байгуулсан байна. Орчин үеийн цэвэрлэх байгууламж. 
Цэвэрлэх байгууламж, ус цэвэрлэх байгууламжийг байгуулах замаар бохир усаа цэвэршүүлж шар усаа хөдөө аж ахуй, мод услах гээд дахин боловсруулж дахин хэрэглэх ийм бололцоо боломжууд байгаа юм. 

Монголын үндэсний компаниудын хийж байгаа цэвэрлэх байгууламжийг дэмжих тал дээр Засгийн газар ямар бодлого гаргаж байна вэ? Гаднаас цэвэрлэх байгууламж худалдаж авснаар төсөвт асар их дарамт шахалт учирч байгааг яаж шийдэж байгаа вэ гээд энэ тал дээр надад нэг хариулт өгөөчээ гэж би хүсмээр байна. 

Хоёр дахь асуудал. Олон жил яригдаж байгаа “Хэрлэн говь” төсөл, “Орхон говь” төсөл. Энэ төслүүдийн явц ямархуу байна вэ? Олон улсын эрх зүйд гол усны гадагшаа урсаж гарч байгаа тухайн голын усны 5, 10 хүртэлх хувийг тухайн үндэстэн дотооддоо усны зохицуулалт хийх замаар хэрэглэж болно гэдэг олон улсын хэм хэмжээ байдаг. Энэ эрх зүйн зохицуулалтыг, энэ хэм хэмжээний хүрээнд Монголын төр гадагшаа урсаж гарч байгаа гол мөрнүүдээ дотоодынхоо хэрэглээг хангах зорилгоор хэрхэн яаж ашиглах энэ бодлого байгаа вэ гэдгийг бас нэг тодорхой хэлж өгөөчээ. Олон жил бид нар ярилаа. 

Гурав дахь асуулт. Би Улаанбаатар хотоос сонгогдсон. Баянзүрх дүүргээс сонгогдсон гишүүн байна. Туул гол. Өнөөдөр Туул голын эрэг хавиар асар их замбараагүй газар олголтоос болж Туул голын усны хэрэглээ, Туул голын бохирдол хэрээс хэтэрлээ. Энэ асуудлыг Өргөдлийн байнгын хороо саяхан ярилцаж газар дээр нь очиж хууль бусаар олгогдсон олон зөвшөөрөл лицензүүдийг хүчингүй болгосон. Туул голоо аврах чиглэлд Засгийн газарт тодорхой бодлого байна уу гэдэг дээр надад хариулт өгөөчээ. 
Ер нь Сэлбэ гол, Улиастайн гол, Дунд гол гээд Улаанбаатар хотын маань гол мөрнүүд бүгд ширгэлээ. Улаанбаатар хот хамгийн их хуурайшилттай хот болж хувирлаа. Дэлхийн олон улс орнуудаар явж байхад ширгэсэн гол мөрнөө сэргээсэн сайн жишгүүд олон байна. Энэ чиглэлд Засгийн газарт ямар бодлого байна вэ гэж асуумаар байна. Надад тодорхой хариулт өгөөчээ. Баярлалаа. 
М.Энхболд: - Би зочин танилцуулъя. Улсын Их Хурлын гишүүн А.Ундраагийн урилгаар Баянгол дүүргийн 20 дугаар хорооны иргэд Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэнд ажлын амжилт, сайн сайхныг хүсэн ерөөе. 

Түрүүн З.Нарантуяа гишүүнээр асуултыг тасалсан шүү. Н.Цэрэнбат сайд хариулах уу? За Н.Цэрэнбат сайдын микрофоныг. Тэгээд дараа нь З.Нарантуяа гишүүн асууна. 
Н.Цэрэнбат: - Их Хурлын гишүүдийн энэ өдрийн мэндийг хүргэе. Ж.Батзандан гишүүний асуултад хариулъя. 
Нэгдүгээрт. Цэвэрлэх байгууламжтай холбоотой асуудал дээр нь Х.Баделхан сайд дэлгэрэнгүй мэдээлэл өгчих. “Хэрлэн говь”, “Орхон говь” төсөл ямар шатандаа явж байгаа вэ. Олон улсын гэрээ конвенциороо бидэнд ямар боломж байгаа вэ гэж. 

Нэгдүгээрт, бид сүүлийн 10 гаруй жил Монгол Улс усны хомсдол, газрын доройтол, цөлжилттэй холбоотой хэд хэдэн үйл ажиллагааны улмаас усны хомсдол бий болж байна гэдгээр бид ойлголттой болох ёстой. 
Нэгдүгээрт, бидэнд дэлхийн дулаарал нөлөөлж байна. Хоёрдугаарт, Монгол Улсын хөдөө аж ахуйн салбар дахь усны хэрэглээ нэмэгдэж байна. Энэ дундаа мал аж ахуйн салбар. 10 жилийн өмнө бид 40 гаруй сая хонин толгойд шилжүүлсэн тоотой мал аж ахуй байсан бол өнөөдөр бид нар хонин толгойд шилжүүлээд 110 сая толгой байгаа. Энэ утгаараа өнөөдөр бид нарын одоо мал аж ахуйн салбарын усны хэрэглээ маань тэр хэмжээгээр нэмэгдсэн байгаа гэсэн үг. 
Мөн сүүлийн жилүүдэд эрчимтэй хөгжиж байгаа уул уурхайгаас одоо улбаатай усны хомсдол, усыг бохирдуулах байдал газар авсан байгаа гэдгийг бүгд мэдэж байгаа. 
“Хэрлэн говь”, “Орхон говь” дээр болохоор бид нар холбогдох улсуудын Засгийн газар болон бусад байгууллагуудтай яриа хэлцэл явж байна. Зарим миний ч төслийн хүрээгээр бас зарим ажилбаруудаа хийгээд явж байгаа. Цаашдаа таны хэлснээр энэ хил дамнасан буюу хилийн усны олон улсын гэрээ хэлэлцээнийхээ дагуу хилээр гарч байгаа усаа ашиглах ёстой гэсэн дээр яам бол байр сууриа баримталж байгаа. 
Энэ жил усны салбарын 80 жилийн ой болж байгаа. Энэний хүрээнд бид өнөөдөр зохистой, цаашдаа Монгол орон бол одоо уул уурхай, хөдөө аж ахуй түшиглэж хөгжихөд ганц тулгуур болсон усны асуудал дээрээ бол том бодлого гаргаж нэгдсэн том төсөл, мега төсөл хэрэгжүүлэх ёстой гэсэн сайдын хувьд байр суурьтай байгаа гэдгийг танд хэлье. 

Өнөөдрийн бид нарын саяын таны хэлсэн 5-аас 10 процентоор тооцож үзэх юм бол өнөөдрийн Монгол Улсын хилийн гадагш урсаж байгаа урсацын жилийн 5 хувийн хэрэглээ нь өнөөдрийн бидний хэрэгжиж эхэлсэн байгаа, хэрэгжиж эхлэх гээд байгаа уул уурхайн том төсөлд байгаа шаардлагатай төслийн уснаас 4 дахин их усыг бид дотооддоо ашиглах боломж үүссэн байгаа. Энэ дээр бас мэргэжлийн хүмүүс маань одоо судалгаа хийгээд ажиллаж байгаа гэдгийг хэлье. 

Ардчилсан намын бүлгийн дүгнэлтэд гарсан цаашид энэ ундны усны нөөц, усны чиглэлээр бас хэрэгжиж, өмнө нь баталсан төсөл, хөтөлбөрийг эрчимжүүлэх, мөн цаашдаа нэгдсэн том бодлого, төлөвлөгөө гаргах ёстой. Төлбөрийн өөрчлөлт хийх ёстой гэдэг дээр байр суурь нэгтэй байгаа. Удахгүй Ус бохирдуулсны төлбөрийн тухай хууль Их Хурлаар орж ирэхээр энэ асуудлууд дэлгэрэнгүй яригдаад нарийвчлагдаад яригдана гэдгийг хэлье. 
Туул голын бохирдол болон энэ Сэлбэ болон бусад голтой холбоотой ямар асуудлууд явж байна вэ гэхээр голын одоо усан сан, усны сан болон одоо хязгаарлалтын бүсүүдийг хуулийн дагуу тэр чигт нь хадгалахыг нэн тэргүүнд зорьж ажиллаж байгаа. Энэ чиглэлээрээ бол Байгаль орчин, аялал жуулчлалын яамны сайдын ажлыг авснаас хойш мэргэжлийн хүмүүстэй яриад, албан тушаалтнуудаараа судалгаа хийлгээд бас тодорхой хууль, дүрэм зөрчигдсөн аж ахуйн нэгж, байгууллагуудтай хариуцлага тооцоод одоо тухайлбал Туул голын дагуу газар чөлөөлөх ийм асуудлуудыг шийдээд явж байгаа. Цаашдаа ч энэ дэлгэрэнгүй шийдэгдээд явна гэж байгаа. 

Мөн Их Хурлын гишүүн А.Сүхбат гишүүний санаачилсан Улсын Их Хурлаар тогтоол батлуулах тухай Туул голыг одоо тусгай хэрэгцээнд авах тогтоолд Засгийн газрын хуралдаанаар ороод дэмжигдсэн байгаа. Цаашдаа энэ томоохон гол мөрөн, ундны усны эх үүсвэр болсон энэ газар нутгийг тусгай хэрэгцээнд авах нь зайлшгүй гэдгийг бас тантай санал нэг байна. 
М.Энхболд: - Х.Баделхан сайд хариулт өгье. 

Х.Баделхан: - За баярлалаа. Энэ төв цэвэрлэх байгууламжийг шинэчлэх асуудал бол сүүлийн 15 жил яригдсан юм билээ. Эхний ээлжиндээ бол энэ Японы ЖАЙКА төслөөр хэсэгчилсэн шинэчлэл хийх судалгаа хийгдсэн юм билээ. Мөн ер нь ашиглалтад орсноос хойш бас хэсэгчилсэн шинэчлэл хийгдсэн. Италийн тусламжаар, мөн энэ Азийн хөгжлийн банкны тусламжаар, дэмжлэгээр, хөрөнгө оруулалтаар бас хэсэгчилсэн шинэчилсэн ажлууд бол хийгдсэн юм билээ. 
Тэгээд 2015 онд Үндэсний аюулгүй байдлын зөвлөлийн хурлаар хэлэлцээд зөвлөмж гаргаад энэ цэвэрлэх байгууламжийг бүхэлдээ шинэчлэх нь зүйтэй гэсэн шийдвэр гараад тэр зөвлөмжийн үндсэн дээр Францын Артелиа компани бол хоногтоо 250 мянган метр куб бохир ус цэвэрлэх цэвэрлэх байгууламжийн ТЭЗҮ-г хийгээд. Энэ үндсэн дээрээс цэвэрлэх байгууламжаа шинэчилье гэсэн шийдвэр гарсан. 
Энийг бол манай Засгийн газрын хуралдаанаар хэлэлцээд Хятадын ЭКЗИМ банкны хөнгөлөлттэй зээлийн хүрээнд 300.0 сая америк доллараар барья гээд шийдвэр гараад сая Ерөнхий сайд Хятад Улсад очихдоо одоо санамж бичигт гарын үсэг зурагдсан. Одоо бол бид нар ТЭЗҮ-гээ Хятадын талд өгсөн. Хятадын тал судлаад одоо хийх компаниудыг сонгон шалгаруулаад ингээд ажил эхлэхээр бид нар бэлтгэл ажлаа хийж байгаа. 
Мөн аймгуудын цэвэрлэх байгууламжийг шинэчлэх ажил бол бодлогын хүрээнд хийгдэж байгаа. Францын төсөл, тусламжаар Эрдэнэтийн цэвэрлэх байгууламж хийгдээд ер нь дуусаад одоо ингээд ашиглалтад өгөхөд бэлэн болж байгаа. Мөн 10 аймагт Азийн хөгжлийн банк болоод Польшийн тусламжаар цэвэрлэх байгууламж хийх ажил бол ингээд хийгдэж байгаа. Зарим нь зарлагдаж байгаа. Бид бол дотоодын компанийг шалгаруулах бодлого бариад явж байгаа. Ер нь бол тендер нь зарлагдаад зарим аймаг шийдэгдээд, зарим аймгууд одоо тендер зарлагдсан ийм ажил бол явагдаж байгаа гэдгийг хэлмээр байна. Баярлалаа. 
М.Энхболд: - З.Нарантуяа гишүүн асуултаа асууя. 
З.Нарантуяа: - За баярлалаа. Энэ иргэд нь шууд ундны усандаа одоо усыг хэрэглээд байгаа. Ялангуяа энэ суурин газруудын дундуур урсаж байгаа энэ ус, гол мөрний усны чанарын судалгааг ер нь ямар байгууллага хариуцдаг юм бэ? Жишээлэх юм бол одоо манай Завхан аймгийн Улиастай сумын дундуур хоёр гол урсаж байгаа. Энэ дээр нөгөө хийсэн судалгаа, шинжилгээ, ундны усанд шууд хэрэглэж болно, болохгүй гэсэн дүгнэлт юм байдаггүй. Иргэд маш ихээр хэрэглэдэг. 
Сүүлийн үед нөгөө манайд их хавдрын өвчлөл их өсөөд байгаа. Зарим талаараа энэ ундны усны бүтэцтэй холбоотой, бас хатуулаг ихтэй ус хүнсэнд хэрэглээд байгаагаас ийм өвчлөл гараад байна гэсэн юмыг зарим эмч нар хэлээд байгаа байхгүй юу. Тэгэхээр яг энэ асуудал ер нь аль яам газар, хаана одоо энийг хариуцдаг юм бэ? Энэ талаар мэдээлэл өгөөчээ. Нэгдүгээр асуудал. 
Хоёрдугаарт нь, ер нь бүх л нам, бүлгүүд сонгуульд орохдоо мөрийн хөтөлбөртөө тусгадаг л даа. Усны нөөц бүрдүүлж хиймэл нуур, цөөрөм байгуулна гээд л. Маш олон удаа энийг бол Засгийн газруудын мөрийн хөтөлбөрт байсан. Намуудын улс төрийн сонгуулийн мөрийн хөтөлбөрт ч байдаг. Энэ талаар яг ямар тодорхой бодитой ажил ер нь сүүлийн хэдэн жил хийгдсэн бэ? Одоо миний мэдэх бол зүгээр Тайширын усан цахилгаан станц байгуулагдаад тэнд Гэгээн нуур гээд нэг сайхан нуур байгуулагдсан. Тэрнээс өөрөөр ийм том хэмжээний усан сан, нуур, цөөрөм ер нь байгуулагдав уу гэдэг асуудал байна. 
Гуравдугаарт, шинэ сайдын хувьд та бас энэ усны эх, нөөц, эх үүсвэр байгаа энэ орчинд, ялангуяа энэ тусгай хамгаалалттай газар нутгууд дээр Байгаль орчны яамнаас хууль бусаар зөвшөөрөл өгөөд, хууль дүрэм зөрчсөн зөвшөөрөл олгогдлоо гэдэг энэ гомдлууд яриа хэлэлцээ их байх юм. Яг та очоод одоо газар дээр нь үзэхэд нийт олгогдсон тусгай зөвшөөрлийн хэдэн хувьд нь иймэрхүү зөрчил байна вэ? Энэ дээр дүгнэлт хийж одоо ямар арга хэмжээнүүд авч байна вэ? Энэ талаараа хэлж өгнө үү. 

М.Энхболд: - Н.Цэрэнбат сайд. 

Н.Цэрэнбат: - З.Нарантуяа гишүүний асуултад хариулъя. Ундны усны чанар болон агууламж дээр хяналт тавих асуудал нь чиг үүргээрээ Мэргэжлийн хяналтын ерөнхий газар дээр байдаг. Манай яаман дээр болохоор ундны усны хайгуул, нөөц тогтоох асуудлууд нь манай яаманд чиг үүрэг дээр явдаг гэдгийг хэлье. 
Хиймэл нуур, цөөрөм. Энэ тал дээр энэ үе үеийн Засгийн газар ч ярьдаг, улс төрийн намууд ч ярьдаг гэж байна. Таны энэ ярьж байгаа үнэн. Бидэн дээр нэг л юм дутагдалтай байгаа. Байгаль орчны салбар дээр. Хуулиараа байгалийн нөөц ашигласны төлбөрөөс олж байгаа орлогыг хуульчлаад 15, 35, 80 хувиар нь тухайн чиглэлийн одоо байгаль орчныг хамгаалахад нь зарцуулна гэж ингээд хуулийн заалт байдаг. Энэ заалт хаана очоод зөрчигддөг вэ гэхээр нутгийн өөрөө удирдах ёсны байгууллагууд дээр очоод зөрчигддөг. Энэ нь тухайлбал аймгийн иргэдийн төлөөлөгчдийн хурал, сумын иргэдийн төлөөлөгчдийн хурал. 
Өнөөдөр Монгол Улсын ус ашигласны, ус рашааны нөөц ашигласны төлбөрийн орлого 2017 оны 12 сарын 31-ний байдлаар 47.7 тэрбум төгрөг улсын орлогод орсон. Бүх аймгуудын, нийслэл ороод 22 засаг захиргааны нэгжүүд. Гэтэл бид энэ дээр одоо зарцуулчихаад байгаа нь хамгийн өндөр хувьтай нь сайн зарцуулсан аймаг нь Булган аймаг. Өмнөговь аймаг орлогоосоо хамаараад 35 хувиа усыг хамгаалах, байгаль орчныг хамгаалах чиглэлд нь зарцуулж байгаа. Энийгээ л бид нар улсын хэмжээндээ одоо шийдвэр гаргагчид маань зарцуулаад байх юм бол бидэнд одоо учрах хүндрэл ер нь бага болох боломж байгаа юм. Даанч гол нь булаг шандаа хамгаалах биш одоо явган хүний зам, гэрэлтүүлэг гээд давсан орлого гэдгээрээ тухайн шатны нутгийн өөрөө удирдах ёсны байгууллагын эрх мэдлийн хүрээнд гээд ингээд буруу зүйлд зарцуулчихаад байгаа юм гэдгийг бас гишүүддээ мэдээлэл өгье. Бас энийг мөрдөж ажиллавал бидэнд их дэм болно. 
Байгаа төсөв мөнгөнийхөө хүрээнд одоо бид нар бол далан хөв, хиймэл нуур байгуулж байгаа маань ерөнхийдөө ор нэр төдий байгаа. Ний нуугүй хэлэхэд. Бүгд мөрийн хөтөлбөртөө оруулдаг. 

Бидэнд байгаа мэдээллээр 2017 онд бид нар жишээ нь Баянхонгор аймгийн Богд суманд, Шинэ жинст суманд, Баян-Овоо, Дорноговь аймгийн Даланжаргал суманд. Энэ бол хувийн компанийн хөрөнгө оруулалтуудаар юм байна. Дорнод аймагт, Төв аймаг, Увс аймагт, Улаанбаатар хотын Баянзүрх дүүргийн 20 дугаар хорооны нутагт ингээд нийтдээ 8 хөв цөөрөм барьж ашиглалтад оруулсан мэдээлэл байгаад байгаа. 
Түрүүн хэлсэн хил болон энэ хил дамнасан усыг ашиглахын үүднээс бид нар томоохон төсөл хэрэгжүүлэх шаардлагатай байгаад байгаа. Сая таны хэллээ. Үнэн. Хамгийн сүүлд тэр Тайширын усан цахилгаан станцыг барьж бас томоохон нуур үүсгэж тухайн бүс нутагт бас экологийн тэнцвэрийг хадгалах ийм боломж үүсгэсэн ажлыг бид зоригтой цаашдаа хийх хэрэгтэй байгаа. Энэ дээр бид нар урт хугацааны хөтөлбөртэй, урт хугацааны санхүүжилттэйгээр хийж чадах юм бол бид одоо энэ усны хомсдолтой байгаа бүс нутагт усыг ашиглах шаардлагатай байгаа уул уурхай нарт бид нар энэ усыг хүргэх боломж байгаа. 
Одоо бид нарын хэлээд байгаа сая Ж.Батзандан гишүүний хэлээд байгаа 10 хувиа ашиглах юм бол бид нар 8 дахин их боломж байна. Зөвхөн 5 хувиа ашиглахад одоо эхэлсэн байгаа төслүүд бүрэн бүрэлдэхүүнээрээ ажиллахад шаардлагатай байгаа уснаас 4 дахин их усыг бид Монгол Улсын газар нутаг дээр ашиглах ийм боломж үүсэж байгаа гэдгийг танд хэлье. 
Ундны эх үүсвэр болсон энэ Туул гол дагуу асуудалтай холбоотойгоор хууль бус газар олгогдсон зөрчлүүд хэр байгаа гэж. Эхний ээлжинд манай тусгай хамгаалалттай газрынхан Туул гол дагуух газар олголт дээр газар олголт дээр ажлын хэсэг гаргаад дүгнэлтээ хийгээд явж байгаа. Богд уул, Туул гол дагуух. Дараагийн ээлжинд Горхи, Тэрэлж рүүгээ ингээд ороод ажлын хэсэг гаргаад урьдчилсан мэдээлэл нь боловсрогдоод явж байгаа. 
Ямар зөрчлүүд байна вэ гэж. Тушаал гараад тусгай зөвшөөрлөө авах эрх нь үүссэн аж ахуйн нэгжүүд маань гэрээгээ байгуулдаггүй. Гэрээгээ байгуулаагүйгээс болж одоо хүлээсэн үүргээ биелүүлэхгүй байж байгаад хугацаа нь дусаад тусгай зөвшөөрлөө сунгах болонгуут одоо сунгахгүй асуудал гарангуут зарим нэг нь яамны албан…/минут дуусав/
М.Энхболд: - Гишүүд асуулт асууж, үг хэлж хариулт авч дууслаа. 

Усны нөөц, ус ашиглалтын өнөөгийн байдал, тулгамдаж байгаа асуудал, цаашид авч хэрэгжүүлэх арга хэмжээний талаар Монгол Улсын талаар Монгол Улсын Ерөнхий сайд У.Хүрэлсүхийн мэдээллийг Улсын Их Хурлын чуулганы нэгдсэн хуралдаан дээр сонслоо. 
Ерөнхий сайд, ажлын хэсэгт баярлалаа. Зочин танилцуулъя. Улсын Их Хурлын гишүүн Б.Дэлгэрсайханы урилгаар Дорноговь аймгийн Зам-Үүд сумын ерөнхий боловсролын 3 дугаар сургуулийн багш, ажилчид Улсын Их Хурлын үйл ажиллагаа, Төрийн ордонтой танилцаж байгаа юм байна. 

Та бүхэнд ажлын амжилт, сайн сайхныг хүсэн ерөөе. 
Үүгээр өнөөдрийн чуулганы нэгдсэн хуралдааны хэлэлцэх асуудал дуусаж байна. Нэгдсэн хуралдаан өндөрлөлөө. Гишүүд сайхан амраарай. 
Хуралдаан 2 цаг 12 минут үргэлжилж 15 цаг 45 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

